
ПРЕЗИДЕНТ

2, 3, 4, 5-беттер

Қымбатты отандастар!
Қадірлі қауым!
Бүгінгі Жолдаудың мән-маңызы  

айрықша. Оның арқалайтын жүгі бір 
жылмен шектелмейді, ауқымы кең, 
мазмұны да  бөлек. Біз  алдымызға  
биік мақсаттар қойып отырмыз. 
Өздеріңізбен бірге Жаңа Қазақстанды 
құруға кірістік.

Баршаңызға мәлім, былтыр  еге
мендіктің маңызды белесіне жеттік. 
Тарихи өлшеммен қарағанда  30 
жыл  тым көп уақыт емес. Хал
қымыз  Тұңғыш Президент Нұр
сұлтан Әбішұлы Назарбаевтың бас
шылығымен осы кезеңде ауқымды 
жұмыс атқарды, көптеген табыстарға 
қол жеткізді.  

Алайда, береке-бірлігімізді сақта
масақ, жетістіктеріміздің бәрінен айы
рылып қалуымыз мүмкін. Қаңтардағы 
дүрбелең кезінде бұған көзіміз анық 
жетті. Бұл оқиғалар бүкіл қоғамды дүр 
сілкіндірді. Халқымыз бұрын-соңды 
болмаған қауіп-қатермен бетпе-бет 
келді. Мемлекетіміздің тұтастығына 
және егемендігімізге зор қауіп төнді. 
Осы күндерде жұртымыз Тәуелсіздіктің 
қадір-қасиетін жан-жүрегімен сезінді. 
Татулық пен тұрақтылық, тыныштық 
пен бейбітшілік  қаншалықты маңызды 
екенін жете түсінді.

Біз  мызғымас бірліктің арқасында  
мемлекетімізді қорғап қалдық. Уақы
тылы және батыл шешім қабылдап, 
лаңкестерге тойтарыс бердік. 

Мен  қашанда бәрін ашық айтып 
жүрмін.

Індет кезінде қалыптасқан ахуал 
жөнінде  жұртшылыққа үнемі ақ
парат беріп отырдым. Кешегі қатерлі 
күндерде Мемлекет басшысы ретінде  
халыққа арнап  бірнеше  үндеу 
жасадым. Барлық жағдайды азамат
тарымызға жан-жақты түсіндіріп, 
жеткіздім. Әрбір шешімді еліміздің 
мүддесіне сай қабылдадым. Бұл – мен 
үшін бұлжымас ұстаным. 

Өкінішке қарай, бүлікшілердің, 
қарақшылардың, лаңкестердің ке
сірінен қаншама азаматымыз қаза 
болды. Мен қара жамылған отба
сылардың қайғысына ортақтасып, 
тағы да көңіл айтамын. Біз мұндай 
жағдай енді ешқашан қайталанбауы 
үшін бәрін жасаймыз.

Қазақта «Өткен күннен алыс жоқ, 
келер күннен жақын жоқ» деген 
сөз бар. Біздің парызымыз – қанды 
қылмыс жасалғанын ұмытпай, барлық 
содырлар мен лаңкестерді жазаға 
тарту. Халқымыз осы оқиғадан сабақ 
ала білуі керек. Елдің тыныштығын 
бұзып, қауіпсіздігіне нұқсан келтіретін 
әрекетке ешқашан жол бермеуге 
тиіспіз.

Ашығын айтсақ, қазір қоғамда 
түрлі қауесет тарауда. Бұл ахуал 
жалған түсінік қалыптастырып, 
елді адастырады. Сондықтан өткен 
оқиғалар туралы нақты мәліметті 
жариялап, оған баға беру өте маңызды. 
Тіпті, қасиетті парызымыз деуге 
болады. Жұрт оның астарына үңіліп, 
себебін терең түсінуі қажет.

Күні кеше ғана Парламент 
қабырғасында арнайы тыңдау өтті. 
Онда құқық қорғау органдары тергеу 
қорытындылары туралы толық есеп 

берді. Турасын айтқанда, мұндай кең 
ауқымды талқылау  ешқашан болмаған. 
Депутаттарға және бұқаралық ақпарат 
құралдарына бәрі ашық айтылды. 
Қоғамды мазалаған сұрақтарға  жауап 
берілді. Бұл қаңтар оқиғасына  әділ баға 
беруге, ең алдымен, биліктің мүдделі 
екенін көрсетеді. Мен  мұны толық 
қолдаймын, біз ақиқатты айтуымыз 
керек.  Бұл – менің жеке қағидатым.

Қазір тергеу жұмыстары жүр
гізіліп жатыр. Осы мәселемен 
арнайы Мекемеаралық шұғыл тергеу 
тобы айналысуда. Құқық қорғау 
органдарына жасалып жатқан жұмыс 
нәтижесін үнемі жариялап отыруды 
тапсырамын.

Қасіретті қаңтар оқиғалары мен 
одан кейінгі төтенше жағдай кезінде 
түрлі құқық бұзушылықтар жасағаны 
үшін екі мыңға жуық адам ұсталды. Мен 
сол кезде Бас прокуратураға олардың 
қандай кінәсі барын анықтауды және 
ауыр қылмысы болмаса, жазасын 
жеңілдетуді тапсырдым. Соның 
нәтижесінде көптеген азаматтар 
қамаудан босатылды.

Ал, нағыз қылмыс жасаған 
адамдар заң алдында толығымен 
жауап береді. Басқаша әрекет ету, 
яғни, қосақ арасында бедел жинау 
үшін байбалам салып жүргендер мен 
арандатушыларға жеңілдік жасау – 
жазықсыз құрбан болған жандардың 
аруағын сыйламау деген сөз.    

Бірнеше жүз адамның үстінен 
қылмыстық іс қозғалды. Біз құқық 

қорғау органдарының қызметкерлері 
ұсталған адамдарды тергеу барысында 
тыйым салынған тәсілдерді 
қолданғаны, тіпті оларды азаптағаны 
туралы фактілер болғанын ашық 
айттық. Орта ғасырлардан қалған 
осындай жабайылық кез келген 
өркениетті қоғамның қағидаттарына 
қайшы келеді. Бұл біз үшін де мүлде 
жат қылық. Мұндай сорақы оқиғалар 
болғаны жайлы айтыла бастаған 
сәтте-ақ, мен оны мұқият тексеруді 
тапсырдым.

Сонымен бірге Адам құқықтары 
жөніндегі уәкіл алғашқы күндерден 
жұмысқа белсене араласты. Құқық 
қорғаумен айналысатын азаматтар 
мен Ұлттық қоғамдық сенім кеңесінің 
мүшелері оқшаулау орындарына 
кедергісіз кіріп, қаңтар оқиғасына 
қатысушылардың қамаудағы жай-
күйімен танысты, олардың шағым
дарын қарады.  

Омбудсмен және беделді заң
герлер жетекшілік ететін тәуелсіз 
қоғамдық комиссиялар прокуратура 
органдарымен тығыз жұмыс іс
теді, пікірлерін ашық айтып, өз 
ұстанымдарын қорғады. Мұндай 
жұмыс тәсілі тергеу үдерісінің ашық 
және демократиялы екенін көрсетті, 
әрбір өтініш пен арыз-шағымды жеке-
жеке қарауға мүмкіндік берді. Соның 
нәтижесінде заңға қайшы үкім шығару 
ықтималдығы едәуір азайды.  

Азаматтық қоғам мен құзырлы 
органдар осылай ашық ынтымақтастық 

орнататын тәжірибе біздің елімізде 
берік орнығуға тиіс. 

Осы мүмкіндікті пайдаланып, 
қоғам белсенділері мен заңгерлерге 
азаматтық ұстанымы және біліктілігі 
үшін ризашылығымды білдіремін.  

Қазір алдын ала қорытындылар 
дайын. Біз теріс пиғылды адамдардың  
мемлекеттік төңкеріс жасамақ 
болғанын нақты білеміз. Осы ретте, 
бүлікшілер  не үшін мұндай қадамға 
барды деген сұрақ туындайды. Жауабы 
– айдан анық.

Соңғы жылдары біз Қазақстан
ды түбегейлі жаңғыртуға, трансфор
мациялауға көштік. Түрлі салада 
ауқымды өзгерістер басталды. 
Бұл кейбір ықпалды адамдарға 
ұнамады. Олар жылдар бойғы заңсыз 
әрекеттерін одан әрі жалғастыра беруді 
көздеді. Неғұрлым жоғары билікке 
ие болуды көкседі. Сол үшін кәнігі 
қылмыскерлер, қарулы бандылар мен 
опасыз шенеуніктер бірігіп, астыртын 
топ құрды.

Ішкі және сыртқы жауларымыз 
өзара ымыраласып, билікті басып ал
ғысы келді. Олар халықтың наразылық 
шеруін басқа арнаға бұрып, жұртты 
қасақана арандатты. Лаңкестер  мем
лекеттік органдарға, стратегиялық 
нысандар мен бизнеске тиесілі ғи
мараттарға шабуыл жасады. Билікке 
күйе жағу үшін бейбіт тұрғындарға оқ 
атты.

Осының бәрін шетелдегі радикалды 
күштер  өз мақсатына пайдаланғысы 

келді. Олар Қазақстанды қақтығыс 
алаңына айналдырып, елге ойран 
салмақ болды. Бейбіт өміріміздің тас-
талқанын шығаруды жоспарлады. 
Президентті биліктен кетіргісі келді.

Шын мәнінде, бұл мемлекетті
лігімізге төнген аса қауіпті сын-қатер 
болды. Бірақ, қастандық жасау
шылардың арам пиғылы іске аспады. 
Мен  ең қиын сәтте, қандай жағдай 
болса да, ақырына дейін халқыммен 
бірге боламын деп ашық айттым.

Бабаларымыз  «Іштен шыққан жау 
жаман» деп бекер айтпаған.

Төңкеріс жасауға ұмтылғандардың 
арасында белгілі адамдар болды.

Жоғары лауазым иелері мемлекетке 
сатқындық жасады. Опасыздардың 
ішінде әскери және арнаулы ор
гандардың басшылары да бар. Олар 
Күштік құрылымдардың заңға сәйкес 
қимылдауына кедергі келтірді. Мем
лекет басшылығына қалалардағы 
ахуал туралы  жалған ақпарат берді. 
Тіпті, арнайы үкіметтік және басқа да 
байланыс арналарын өз бақылауына 
алды. Бір сөзбен айтсақ, олар елді 
ыдырату үшін  ойларына келген 
барлық тәсілді қолданды. 

Соның салдарынан Ұжымдық 
қауіпсіздік туралы шарт ұйымынан 
көмек сұрауға мәжбүр болдық. 
Бұл қадам  ішкі және халықаралық 
нормаларға сай жүзеге асырылды. 
Бітімгершілік күштері елімізде бірде-
бір оқ атқан жоқ. Стратегиялық 
маңызы бар нысандардың қауіпсіздігін 
ғана  қамтамасыз етті. Бұған  алдын ала 
жасалған келісімнің нәтижесінде қол 
жеткіздік. Жағдай тұрақтанған соң, 
екі аптадан кейін олар Қазақстаннан 
толық шығарылды.

Бұл – көптарапты қарулы кон
тингент, оның құрамында  Қазақстан 
да бар. Бітімгершілік миссиясының 
маңызды рөлін  жоққа шығаруға 
болмайды. Бірақ, түптеп келгенде, біз  
содырларды  өз күшімізбен жеңдік.

Осы орайда, бір мәселеге жеке 
тоқталғым келеді. Сатқындардың опа
сыздығы құқық қорғау органдарының 
беделіне нұқсан келтірмеуге тиіс. 
Онда қызмет ететін азаматтар да – 
өз бауырларымыз. Олар елмен бірге 
екенін, туған халқы үшін қасық қаны 
қалғанша күресетінін дәлелдеді. 
Отан алдындағы антына адал болып, 
мемлекетімізді жанқиярлықпен 
қорғады. Мен сын сағатта қатерге 
қаймықпай қарсы тұрған тәртіп 
сақшыларына ризашылық білдіремін.

Сондай-ақ, азаматтарымыз  ерікті 
түрде өз ішінен жасақ құрып, қоғамдық 
тәртіпті сақтауға атсалысты. Жауапты 
сәтте бірлік пен жанашырлықтың 
бірегей үлгісін көрсеткен барша 
азаматтарға алғыс айтамын.

Осы күндерде халқымыз кез келген 
қауіп-қатерді жеңе алатын  біртұтас ел 
екенін танытты. Отаншылдық рухының 
арқасында қасиетті Тәуелсіздігімізді 
сақтап қалды.

Шын мәнінде, қаңтар оқиғалары 
мемлекеттілігіміз үшін зор сынақ 
болды. Біз  жардың шетінде тұрдық. 
Бір қадамды қате жасасақ немесе 
батыл әрекет етпесек, мемлекетіміз 
құрдымға кететін еді.

 

«ЖАҢА ҚАЗАҚСТАН:
ЖАҢАРУ МЕН ЖАҢҒЫРУ ЖОЛЫ»
Мемлекет басшысы Қасым-Жомарт Тоқаевтың Қазақстан халқына Жолдауы

Телефон 
арқылы 
сөйлесті

Мемлекет басшысы 
Қасым-Жомарт Тоқаев 
Өзбекстан Президенті Шавкат 
Мирзиёевпен телефон арқылы 
сөйлесті.

Екі ел басшылары сауда-эконо
микалық және мәдени-гуманитарлық 
ынтымақтастықты нығайтуға және 
өңірлік кооперацияны кеңейтуге 
мән бере отырып, Қазақстан мен 
Өзбекстан арасындағы стратегиялық 
серіктестікті дамытудың перспекти
валарын талқылады.

Әңгімелесу барысында Шавкат 
Мирзиёевтің Қазақстанға жасаған 
мемлекеттік сапары аясында қол 
жеткізілген уағдаластықтарды тиімді 
іске асыруға, сондай-ақ сыртқы 
экономикалық ахуалдың кері әсерін 
азайтуға бағытталған күш-жігерді 
тығыз үйлестіруге баса мән берілді.

Әңгіме соңында Президенттер 
бір-бірін Наурыз мерекесімен 
құттықтады.

Мемлекет басшысы 
Қасым-Жомарт 
Тоқаев Ақорда 
резиденциясында 
облыстардың және 
Нұр-Сұлтан, Алматы, 
Шымкент қалаларының 
әкімдерімен кеңес 
өткізді.

Жиын барысында өңір
лердің әлеуметтік-эконо
микалық дамуына қатысты 
өзекті мәселелер талқыланды. 
Президент Үкімет пен әкім
дерге әлеуметтік-экономи
калық мәселелерді жедел 
шешу және халықтың әл-
ауқатын арттыру жөнінде 
шаралар кешенін қабылдауды 
тапсырды.

Қасым-Жомарт Тоқаев 
Жаңа Қазақстанды құру 
стратегиясы аясында саяси 
реформалардың кезекті 
топтамасын іске асыру бо
йынша бірқатар міндет 
жүктеді. Атап айтқанда, 
әкімдер азаматтармен жұмыс 
істеу тәртібін қайта қарауы 
керек, сондай-ақ аудан және 

ауыл тұрғындарымен жиі 
кездесіп, оларды мазалаған 
мәселелерді шешуі, қоғам 
сенімін арттыруы қажет. 
Үкімет пен әкімдіктерге 
жұмыссыздық деңгейін төмен
дету, кәсіпкерлікті дамыту, 
жаңа жұмыс орындарын ашу 
жөнінде жүйелі шаралар 
қабылдауға тапсырма берілді.

Кеңес қорытындысы 
бойынша Мемлекет бас
шысы облыстардың және 
республикалық маңызы бар 
қалалардың әкімдеріне бүгінгі 
Қазақстан халқына арналған 

Жолдауда жүктелген міндет
терді сапалы жүзеге асыру 
жөнінде тапсырма берді.

***
Президент Қарағанды 

облысының әкімі Жеңіс 
Қасымбекті, Шығыс Қазақ
стан облысының әкімі 
Даниал Ахметовті, Алматы 
облысының әкімі Қанат 
Бозымбаевты, Жамбыл 
облысының әкімі Бердібек 
Сапарбаевты, Шымкент қала
сының әкімі Мұрат Әйтеновті, 
Қостанай облысының әкімі 

Архимед Мұхамбетовті, 
Ақтөбе облысының әкімі 
Оңдасын Оразалинді және 
Ақмола облысының әкімі 
Ермек Маржықпаевты қабыл
дады.

Қасым-Жомарт Тоқаевқа 
аймақтарда былтырғы ат
қарылған жұмыстар мен 
2022 жылдың алғашқы екі 
айындағы даму көрсеткіштері 
туралы баяндалды. Әкімдер 
аталған облыстарға және 
Шымкент қаласына қатысты 
Мемлекет басшысының бер
ген тапсырмаларының орын

далу барысы жөнінде мәлімет 
берді.

Президент халықпен жиі 
кездесудің, қоғамдық қа
былдауларды тұрақты өт
кізудің маңыздылығын атап 
өтіп, өңірлердің басшыларына 
тұрғындарды мазалаған мә
селелерді уақытылы шешу 
қажет екенін айтты.

Қасым-Жомарт Тоқаев 
көктемгі егіс науқанына да
йындық жұмыстарын күшей
туді және өңірлерде жүзеге 
асырылып жатқан жобаларды 
жалғастыруды тапсырды.

ПРЕЗИДЕНТ ӨҢІР ӘКІМДЕРІМЕН КЕЗДЕСТІ

Жолдау

Күштік құрылымдар мен 
олардың сыбайластарының 
өзара ымыраласуына қатыс­
ты іс бойынша тергеу құпия 
жағдайда қарқынды жүр­
гізіліп жатыр. Алдымызда куә­
герлерден жауап алу, сараптама 
жасау және түрлі мәліметтерді 
зерделеу сияқты қыруар жұмыс 
бар.   

Бір нәрсені нақты айта 
аламын: қаскөйлер мұқият 
ойластырылған ауқымды 
операция жасады. Олар хал­
қымыздың және шетел қо­
ғамдастығының алдында 
мемлекеттің жоғары басшы­
лығының абыройын төгіп, би­
ліктен тайдыруды көкседі. 
Кәсіби дайындықтан өткен 
содырларды өз мақсатына же­
ту үшін еш қымсынбастан 
пайдаланды. Оларға еліміздің 
ең ірі шаһары – Алматыны 
күл-талқан етуді, жұртты әб­
ден үрейлендіріп, дүниеден 
біржола түңілдіруді, елдегі 
ахуалдың быт-шытын шы­
ғарып, бей-берекет қылуды 
тапсырды.   

Сондықтан кімнің қандай 
лауазым иеленіп отырғанына, 
қоғамдағы орны қандай екеніне 
қарамастан, осы қайғылы оқи­
ғаларға кінәлі адамдар түгелдей 
лайықты жазасын алатынына 
уәде беремін.  

Сол күндері қатаң әрі шұғыл 
шара қабылдаудан басқа  амал 
қалған жоқ. Мен ең шешуші 
сәттерде елім үшін қолымнан 
келгеннің бәрін жасадым. 
Бұл – менің президенттік әрі 
перзенттік борышым.

 
Құрметті депутаттар!
Халыққа қажетті рефор­

маларды жүзеге асыру – менің 
Мемлекет басшысы ретіндегі 
басты міндетім. Саяси жаңғыру 
болмаса, елімізді орнықты 
дамыту, ауқымды әлеуметтік-
экономикалық өзгеріс жасау 
мүмкін емес. Бұл – анық нәрсе. 
Біз екі жарым жылдың ішінде 
осы бағытта нақты нәтижеге 
қол жеткіздік.

Мен осыған дейін саяси 
реформалардың төрт топ­
тамасын ұсындым. Соның 
аясында  қоғамды одан әрі 
демократияландыруға бағыт­
талған бірқатар маңызды 
бастама жүзеге асты.  

Тек саясат саласының 
өзінде оннан астам заң қабыл­
данғанына қарап, қоғамда 
болып жатқан оң өзгерістердің 
ауқымы қандай екенін бағам­
дауға болады. Мысалы, бейбіт 
жиналыстар туралы жаңа, 
демократиялық заңды алайық.

Бұл құжат белсенді аза­
маттарға, оның ішінде оппози­
циялық көзқарастағы қоғам 
белсенділеріне еш кедергісіз 
шеру өткізуіне, сол жерде ой-
пікірлерін емін-еркін айтуына 
мүмкіндік берді. Бұл жаңа­
шылдық елімізде жаңа саяси 
мәдениеттің тамыр жаюына, 
қоғамдағы өзара жауапкершілік 
пен сенімнің артуына жол 
ашты.    Дегенмен, жұртты 
арандатқысы келетін кейбір 
белсенділер демократиялық 
сипаттағы осы заңның өзіне 
бағынбау, тіпті оны бұзу керек 
деп санайды.  

Мен бұдан былай ешқандай 
жұмсақтық көрсетпейтінімізді 
мәлімдеймін. Басқа да заңдар 
сияқты бұл заңның талаптары 
да мүлтіксіз орындалуға тиіс.

Бәзбіреулердің жауап­
сыздығы мен бейбастақ әре­
кеттері заңды сыйлайтын 
азаматтарымыз үшін тым 
қымбатқа түсті. Заң бәріне 
ортақ, оған биліктегі азаматтар 
да, қоғам белсенділері де 
бірдей бағынуға тиіс.

Саяси өзгерістер азамат­
тардың жергілікті өзін-өзі 
басқару ісінен бастап, жалпы­
ұлттық сипаттағы мәселелерге 
дейін, яғни барлық деңгейде 
шешім қабылдауға дайын 
екенін көрсетті. 

Саяси трансформация бү­
кіл салада тамыр-таныстық 
пен монополияны түбірімен 
жойып, адал әрі әділ «ойын 

ережесін» қалыптастыруды 
көздейді. Бірақ, осы ниет пен 
жұмыс қарқыны жұрттың 
бәріне бірдей ұнай бермейтіні 
анық. 

Бәрін де бармақ басты, көз 
қыстымен шешіп үйренген 
адамдар бұған дейінгі артық­
шылықтары мен табыс көздерін 
жоғалтып алудан зәре-құты 
қалмай қорқуда. Олар біздің 
мемлекеттілігіміздің тұғырын 
шайқалту үшін дереу іске 
кірісу қажет деп шешті. Тіпті, 
өз халқына қарсы шықты деуге 
болады.  

Қасіретті қаңтар күндерінен 
кейін көптеген адамдар «бәрі 
кері кетеді, билік жаңғыру 
қарқынын бәсеңдетіп, аяғын 
аңдап басатын болады» деп 
санады. Бірақ, біз алған беті­
мізден қайтпаймыз. Керісінше, 
қоғамның барлық саласында 
жасалып жатқан жүйелі 
өзгерістердің қарқынын үдете 
түсеміз.   

Мен бүгін ұсынып отыр­
ған бастамалар қаңтар оқиға­
ларынан әлдеқайда бұрын 
мұқият ойластырылып, пы­
сықталған. Ашығын ай­
тайын, маған «асықпайық, 
заман жақсарғанға дейін бұл 
жоспарды қоя тұрайық» деп 
ақыл қосқан сарапшылар мен 
мемлекеттік қызметшілер де 
болды. Олар қазіргі ахуалды 
өз мүддемізге пайдалануға 
мүмкіндік туып тұрса, жүйені 
өзгертудің не қажеті бар деді.      

Енді біреулер геосаяси 
ахуал қатты шиеленісіп тұрған 
кезде елді «горбачевтік қайта 
құрудағы» сияқты берекесіздік 
жайлап, көше демократиясы 
белең алып кете ме деген 
орынды қауіптерін айтты. 
Бірақ, мен елімізге түбегейлі 
реформалар қажет екеніне бек 
сенімдімін. Әйтпесе, тоқырауға 
тап боламыз. Біз оның салдары 
мемлекетті қалай күйрететінін 
тарих қойнауына кеткеніне көп 
бола қоймаған кеңес тарихынан 
жақсы білеміз.

Кешегі қаңтар оқиғаларына 
да еліміздегі тоқыраудың сал­
дары белгілі бір деңгейде әсер 
етті.  Мен соңғы екі айдың 
ішінде әлеуметтік-экономи­
калық салада, ұлттық және 
қоғамдық қауіпсіздікті қамта­
масыз ету ісінде, ең алдымен, 
жүзеге асыру қажет болатын 
міндеттерді айқындап бердім.

Мен бүгін еліміздің 
саяси жүйесін кешенді жаң­
ғырту бағдарламасын ұсын­
ғалы отырмын. Бұл құжат, ең 
алдымен, қоғамның қажет­
тілігіне және сұранысына 
негізделген.   

Парламент депутаттары, 
Конституциялық кеңес, Орта­

лық сайлау комиссиясы, 
Жоғарғы Сот және беделді 
сарапшылардың ұсынымдары  
назарға алынды. Ұлттық 
қоғамдық сенім кеңесінде осы 
тақырып бойынша пікірталас 
өтті. Құжатты әзірлеу кезінде  
зерттеушілер мен қоғам қайрат­
керлерінің, саяси партиялар 
мен үкіметтік емес ұйым­
дардың ұсыныстары да мұқият 
зерделенді.

Жалпы, ұсынылып отырған 
реформаларды біздің қоғамдағы 
алуан түрлі көзқарастардың 
жиынтық көрінісі деуге 
болады. Осыған дейін қолға 
алынған өзгерістердің заңды 
жалғасы іспетті бұл бастамалар 
екі өзекті міндетті шешеді.  

Біріншіден, қоғамды дәйекті 
түрде демократияландыруға 
септігін тигізеді.

Екіншіден, мемлекеттің 
орнықты әрі басқаруға икемді 
болуын қамтамасыз етеді. Бұл 
ел ішінде болып жатқан іргелі 
қоғамдық өзгерістер мен шие­
ленісе түскен геосаяси тартыс 
кезінде айрықша маңызды.

Қазіргі халықаралық ахуал 
қырғи-қабақ соғыстың ең 
қиын кезеңін еске түсіреді. 
Бірақ, шегіне жете буыр­
қанған, мемлекеттер қатаң 
санкциялармен тірескен, жер 
жүзіне қандай кесірі тиетіні 
беймәлім болып тұрған бүгінгі 
жағдайды адамзат бұрын-
соңды көрмеген теңдессіз 
қиындық деуге әбден болады. 
Сондықтан, біз үшін көздеген 
мақсаттан ауытқымаудың, елі­
міздің тұтастығын, жалпы­
ұлттық бірлігі мен тілектестігін 
сақтаудың өмірлік маңызы бар. 

Реформа жасап жатырмыз 
деген атақ үшін ғана реформа 
жасаудың ешкімге қажеті жоқ. 
Мен мұны бірнеше рет айттым. 
Біз бұл өзгерістерді жұртқа 
жақсы көріну үшін жасамаймыз. 
Құлаққа жағымды, бірақ 
орындалуы екіталай, күмәнді 
көрсеткіштерге алданбаймыз.

Қағаз бетінде ғана жүзеге 
асырылған, бірақ шындыққа 
еш жанаспайтын жалған табыс­
тарға масаттанып отыратын 
заман келмеске кетті. Халыққа 
көпірме сөз, бос уәде емес, 
көзбен көріп, қолмен ұстауға 
болатын оң өзгерістер керек.

Біз кез келген мәселені ашық 
айтып, оны шешудің оңтайлы 
жолдарын бірге іздеуіміз қажет. 
Экономикадағы, саясаттағы 
жасанды монополияларды тү­
бірімен жоюға тиіспіз. Оның 
орнына ашық әрі әділ бәсеке 
орнату  өте маңызды. Себебі 
нағыз бәсеке болғанда ғана 
халықтың әл-ауқаты артып, 
жағдайы жақсарады.

Бүкіл құзырет бір қолда 

болуына негізделген басқару 
жүйесі қазір өзінің тиімділігін 
жоғалтты. Бұл жүйе көзқарасы 
мен ұстанымы әрқилы аза­
маттық қоғамды ұйыстыра 
алмайды. Сондықтан біз Қа­
зақстанды дамытудың саяси 
моделін өзгерту үшін әр 
қадамды мұқият ойластыра 
отырып жасауымыз керек.    

Мен бұл жерде, ең алдымен, 
басқарудың суперпрезиденттік 
үлгісінен мықты Парламенті 
бар президенттік республикаға 
біржола көшу туралы айтып 
отырмын. Мұндай жүйе билік 
институттарының тепе-теңдігі 
оңтайлы болуын қамтамасыз 
етіп, елімізді орнықты 
дамытуға септігін тигізеді.  

Алдымызда Парламенттің 
рөлін күшейту міндеті тұр. 
Бұл «халық үніне құлақ асатын 
мемлекет» тұжырымдамасын 
табысты жүзеге асыруға жол 
ашады. Біз болашақта қандай ел 
болатынымызды нақты білеміз. 
Жаңа Қазақстанды азаматтық 
қоғамы қалыптасқан тиімді 
мемлекетке айналдырамыз. 
Осыған орай «Күшті Президент 
– ықпалды Парламент – есеп 
беретін Үкімет» қағидатын 
басшылыққа аламыз.    Бүгін 
мен осы стратегиялық мақса­
тымызға жетуге мүмкіндік 
беретін бірқатар бастамаларды 
ұсынамын.   

 
БІРІНШІ. Президенттің 

өкілеттігі туралы
Мен бұған дейін айтқа­

нымдай, Қазақстанда супер­
президенттік басқару үлгісі қа­
лыптасты. Дамудың бастапқы 
кезеңінде мемлекетімізге 
мұндай үлгі қажет болды. 
Бірақ, біз бір орында тұрған 
жоқпыз. Қоғам да, еліміз де 
өзгеруде. Саяси жүйеміз жаңа 
жағдайларға бейімделуге тиіс.

Қазір бізде барлығы Прези­
дентке келіп тіреледі. Бұл – 
дұрыс емес. Біртіндеп бұдан 
бас тартуымыз қажет.

Мен үшін мемлекеттің 
ұзақмерзімді мүддесі биліктің 
қосымша мүмкіндіктеріне 
және уақытша ықпалына 
қарағанда әлдеқайда маңыз­
дырақ.  Сол себепті мен 
Amanat партиясының қаңтар 
айындағы съезінде ұйымның 
төрағалығынан биыл бас 
тартатынымды мәлімдедім.  

Партияның мемлекеттік 
аппаратқа кірігуіне мүлдем 
жол бермеген жөн.  Саясаттағы 
монополия түрлі әлеуметтік 
кеселді туындататыны және 
мемлекетті дағдарысқа ұшы­
рататыны анық. Саяси үстем­
дікке барынша шектеу қою 
қажет. 

Президент өзінің өкілеттігін 

атқару кезеңінде партияға 
мүшелігін тоқтата тұруға 
міндетті екенін заң жүзінде 
ресімдеуді ұсынамын. Бұл 
норма саяси бәсекені арттырып, 
барлық партияның дамуына 
бірдей жағдай жасайды. Осы­
лайша, біз еліміздің бола­
шақтағы көшбасшыларын 
негізгі саяси институттарды 
өзіне бағындырып алуға құмар 
болудан сақтаймыз. 

Дәл сол сияқты, Орталық 
сайлау комиссиясының, Есеп 
комитеті мен Конституциялық 
кеңестің төрағалары және мү­
шелері міндетті түрде партия­
дан шығуы керек деген норма­
ны да  заңнамаға енгізген жөн.

Барлық өкілеттікті бір 
қолға шоғырландырған орта­
лықтағы жағдай аймақтарда да 
қайталанатынын көріп отыр­
мыз. Сол себепті әкімдер мен 
олардың орынбасарларына 
партия филиалдарында да 
лауазым иеленуге заң жүзінде 
тыйым салу керек. Мұндай 
шешімдер көпполюсті пар­
тиялық жүйе қалыптастыруға 
мүмкіндік береді.

Саяси және экономикалық 
қызметтің монополиялануы 
қаңтар оқиғаларының туын­
дауына басты себеп болғаны 
бүгінде бүкіл қоғамға мәлім. 

Біз «қасіретті қаңтардан» 
мынадай маңызды сабақ 
алдық: мемлекеттегі ең жо­
ғары лауазымды тұлғаның 
қолында барлық өкілеттіктің 
шоғырлануы оған жақын тұл­
ғалар мен қаржылық-оли­
гархиялық топтардың ықпалын 
орынсыз күшейтеді. Сосын 
олар мемлекетті жеке меншігі 
сияқты көре бастайды. 

Қай елде болса да тамыр-
таныстық кадр іріктеу ісін 
бұрмалап, сыбайлас жемқор­
лықтың тамыр жаюына әкеп 
соқтырады. Тамыр-таныстық 
пен рушылдық құрдымға бас­
тайтынын нақты ұғыну қажет.

Мұндай қарым-қатынас 
шағын ғана топтың шалқып 
өмір сүруіне жол ашады. Ал, 
өзгелерді өмірінің ешқандай 
болашағы жоқ екеніне біржола 
мойынсұнып, тек өлместің 
күнін көру үшін арпалысуға 
мәжбүрлейді.  

Барлық азаматтарға бір­
дей мүмкіндік берілетініне 
Мемлекет басшысы мызғымас 
кепіл болуға тиіс. Сондықтан 
Президенттің жақын туыс­
тарына саяси мемлекеттік 
қызметші болуға және квази­
мемлекеттік секторда бас­
шылық лауазымдарды ие­
ленуге заң жүзінде тыйым 
салынады. Мұндай норманы 
Конституцияға енгізсек те 
артық болмайды деп санаймын.

Президенттің өкілеттігі 
неғұрлым көп болса, ол со­
ғұрлым шексіз биліктің иесіне 
айналады.

Мемлекет басшысы облыс, 
республикалық маңызы бар 
қала әкімдері шығарған ак­
тілерді жоюға немесе ондай 
құжаттардың қолданылуын 
тоқтата тұруға құқылы. Бұл 
норма «қолдан басқарудың» 
орынсыз тәжірибесінің орны­
ғуына әкеп соқтырады және 
жергілікті атқарушы орган­
дардың дербестігін әлсіретеді.   

Оның үстіне қазір Пре­
зиденттің аудан, тіпті ауыл 
әкімдерін лауазымынан боса­
туға құқығы бар. Мұндай заң 
нормаларын жою керек.

Президентті тым көп 
өкілеттігінен айыру еліміздегі 
саяси жаңғыру үдерісінің тек 
ілгері басуын қамтамасыз етеді. 
Ұсынылып отырған бастамалар 
«ойын ережесін» түбегейлі 
өзгертіп, қоғамды одан әрі 
демократияландыру үшін берік 
негіз қалыптастырады.  

 
ЕКІНШІ. Өкілді билік 

тармағын қайта құру
Біз Президенттің өкілет­

тігін біртіндеп қысқарта оты­
рып, Парламенттің рөлін 
айтарлықтай арттыруымыз 
керек. Сол арқылы мем­
лекетіміздің институционалдық 
тұғырын нығайтамыз. Шын 
мәнінде, елімізде өкілді билік 
тармағы мықты болуы қажет.

Халықтың сенім мандатына 
ие болған депутаттарға жоғары 
жауапкершілік жүктеледі. Олар 
мемлекетімізді өркендету ісіне  
белсене атсалысуға тиіс. Ең 
алдымен, Сенатты жасақтау 
тәртібін және оның бірқатар 
функциясын қайта қараған 
жөн. 

Қазіргі таңда жоғарғы 
палата 49 депутаттан тұрады. 
Яғни, әр өңірден екі сенатор 
сайланады және 15 сенаторды 
Президент тағайындайды.  
Мұндай құрылым аймақтардың 
ерекшелігін ескеруге және заң 
шығару үдерісіне Мемлекет 
басшысының тікелей ықпал 
етуіне мүмкіндік беріп келді. 
Өз уақытында бұл барынша 
озық әрі тиімді тәжірибе 
болды. Бірақ біз алға қарай 
қадам басуымыз керек.

Президенттің Сенаттағы 
квотасын бақылаудың құралы 
емес, Парламентте өкілдері аз 
әлеуметтік топтардың үні мен 
ой-пікірін ескеру тетігі ретінде 
қарастырған жөн. Осы орайда 
мен Президенттің Сенаттағы 
квотасын 15-тен 10 депутатқа 
дейін азайту туралы шешім 
қабылдадым. Оның бесеуін 
Қазақстан халқы Ассамблеясы 
қазіргідей сайламайды, тек 
ұсынатын болады.

Парламенттің төменгі 
палатасында еліміздегі түрлі 
саяси көзқарастар көрініс 
табуға тиіс. Ешкімге жасанды 
артықшылық берілмеуі керек. 
Осылайша, біз Қазақстан хал­
қы Ассамблеясының Мәжі­
лістегі квотасын жоямыз. 
Менің ойымша, бұл – саяси 
жағынан да, заңдық тұрғыдан 
да дұрыс қадам. Бұл квота 
Сенатқа ауысады және 9-дан 5 
депутатқа дейін кемиді. Соның 
нәтижесінде Мәжілістегі депу­
таттардың жалпы саны азаяды. 
«Аз болса да, саз болғаны» 
жақсы. Мұндай өзгеріс түрлі 
этностық топтарға мандат 
беріп, олардың үні жоғарғы 
палатада естілуіне мүмкіндік 
жасайды. Жалпы, Сенаттың 
жоғарғы палата ретінде жұмыс 
істеуін дұрыс әрі орынды деп 
санаймын.

Әлемде құрылымы уни­
тарлы және Қазақстанға 
қарағанда халқы аз мемле­
кеттер жеткілікті. Соған қара­
мастан, бұл елдер қос палаталы 
парламент жасақтаған. Мы­
салды алыстан іздеудің қажеті 
жоқ, Еуропада да осындай 
тәжірибе бар.

«ЖАҢА ҚАЗАҚСТАН:

1-бет

Жолдау

Ал, біздің Сенат әр өңі­
ріміздің мүддесін қорғай­
тын палатаға айналуға тиіс. 
Соған сәйкес оның өкі­
леттігін реформалау қа­
жет. Конституцияға сәй­
кес, Сенаттың Мәжіліс 
мақұлдаған заң жобаларын 
қабылдауға немесе қабыл­
дамауға құқығы бар. Яғни, 
Мәжіліс іс жүзінде жоғарғы 
палатаның қарсылығын ең­
сере алмайды. Неғұрлым 
тепе-тең парламенттік жүйе 
қалыптастыру үшін бұл тә­
жірибені қайта қараған жөн.    

Осы орайда, Сенатқа 
Мәжіліс қабылдаған заңдарды 
тек мақұлдау немесе мақұл­
дамау құқығын беретін норма 
енгізген дұрыс деп санаймын.  
Соған сәйкес, заң қабылдау 
құқығы Мәжіліске ғана тиесілі 
болады.

Ал, Сенаттың өкілеттігін 
Конституциялық кеңес пен 
Жоғары сот кеңесінің төрағасы 
лауазымына ұсынылатын кан­
дидаттарға келісім беру құ­
қығымен толықтырған жөн. 
Бұл өзгеріс саяси жүйедегі 
тепе-теңдік және тежемелік 
механизмдерін елеулі түрде 
нығайта түседі, заң шығару 
үдерісін едәуір жеңілдетеді. 
Сонымен қатар, төменгі палата­
ның құзыретін кеңейту қажет.

Елімізде көптеген ауқымды 
жобалар, бағдарламалар бар. 
Бірақ, түрлі себептерге байла­
нысты оларды жүзеге асыру 
барысы көңіл көншітпейді. 
Сондықтан Парламент  респуб­
ликалық бюджеттің сапалы 
орындалуына бақылауды кү­
шейтуі қажет.       

Осы орайда Есеп коми­
тетінің орнына  Жоғары ау­
диторлық палата құруды 
ұсынамын. Оның төрағасы 
Мәжіліс депутаттары алдында 
жылына екі рет есеп беруге 
тиіс. Осылайша, Мәжілістің 
мәртебесі арта түседі.

Азаматтардың өкілді 
билікке деген сенімін нығайту 
үшін мәслихаттарға баса мән 
берген жөн. Мықты мәслихат­
тар өзекті мәселелердің ше­
шімін табуға және аймақ­
тардағы тұрмыс сапасын 
жақсартуға әсер ете алады. 
Олардың рөлін арттырып, дер­
бестігін қамтамасыз ету үшін 
Мәслихат төрағасы лауазымын 
енгізген жөн.  

Сондай-ақ, мәслихаттардың 
ықпалын барынша күшейту 
үшін облыс әкімдерін та­
ғайындау тәртібін өзгерту қажет 
деп санаймын. Қазір мәслихат 
депутаттары Мемлекет бас­
шысы ұсынатын бір ғана 
кандидатураға келісім береді 
немесе келісім бермейді. Осы 
ретте, заңнамаға Президенттің 
облыс және республикалық 
маңызы бар қала әкімі лауа­
зымына кем дегенде екі 
кандидатураны баламалы 
негізде ұсыну құқығын рет­
тейтін түзетулер енгізу 
қажет. Осылайша, Президент 
облыс және республикалық 
маңызы бар қала әкімдерін 
мәслихаттарда қарау нәтижесін 
ескеріп тағайындайды. Бұл 
– өңір басшылары жанама 
сайлау арқылы қызметке ке­
леді деген сөз. Бірақ, Мем­
лекет басшысының аймақ 
басшыларын мәслихаттардың 
келісімінсіз орнынан босату 
құқығы сақталады. Өкілді билік 
тармағын өзгерту жөніндегі бұл 
жаңашылдықтардың бәрі күшті 
парламенттік мәдениеті және 
ықпалды халық қалаулылары 
бар Жаңа Қазақстанды құруға 
бағытталған.

 
ҮШІНШІ. Сайлау жүйесін 

жетілдіру
Саяси жаңғырудың басты 

мақсаты – азаматтардың 
мемлекетті басқару ісіндегі 
рөлін арттыру. Бұл жұмысты 
сайлау үдерісі арқылы да 
жүзеге асырамыз. Біз осыдан 
15 жыл бұрын  конституциялық 
реформа аясында Мәжіліс 
депутаттарын пропорционалды 
тәсілмен сайлауға көштік. Ал 
2018 жылдан бастап мәслихат 

депутаттарын да осы үлгімен 
сайлайтын болдық. Бұл 
қадамдар еліміздегі партиялық 
жүйені дамытуға тың серпін 
берді. Алайда, оның жағымсыз 
тұстары да байқалды.

Партияда жоқ азаматтар 
Мәжіліске ғана емес, жергілікті 
өкілді органдарға да  сайлана 
алмайтын болды. Мұны ашық 
мойындауымыз керек. Соның 
салдарынан халықтың сайлау 
науқанына қызығушылығы 
күрт төмендеді. Сайлауды 
керек қылмайтын адамдардың 
қатары көбейді. Олар өздерінің 
дауысы маңызды екеніне, 
ел өмірін жақсартуға ықпал 
ете алатынына сенбейтін 
болды. Ашығын айтсақ, қазір  
жұрт депутаттарды аса тани 
бермейді. Осындай жағымсыз 
жайттарды ескере отырып, мен 
аралас сайлау жүйесіне көшуді 
ұсынамын. Сол кезде  барлық 
азаматтардың құқығы толық 
ескеріледі.       

Пропорционалды-мажори­
тарлы үлгіде  сайлаушылардың 
мүддесі ұлттық және өңірлік 
деңгейде толық көрініс таба­
ды. Мәжілістің депутаттық 
корпусының 70 пайызы про­
порционалдық, 30 пайызы ма­
жоритарлық тәсілмен жасақ­
талатын болады.

Сонымен бірге аралас 
сайлау үлгісі облыстар мен 
республикалық маңызы бар 
қалалардағы мәслихаттар сай­
лауына да енгізіледі. Сай­
лаудың осы тәсіліне оралу 
біз үшін өте маңызды. Бұл 
қадам – партиялардың Мәжіліс 
пен мәслихатқа өту шегін 
төмендету үшін осыған дейін 
қабылданған шешімнің заңды 
жалғасы.  

Бұдан былай мажоритарлық 
жүйе бойынша әрбір аймақ 
Парламенттің төменгі пала­
тасына өзінің кемінде бір 
депутатын сайлай алады. 
Жаңа үлгі көзқарасы әртүрлі 
азаматтардың Мәжіліске 
келуіне мүмкіндік береді.

Сондай-ақ, аудандар мен 
қалалардағы сайлауды то­
лығымен мажоритарлық жүйеге 
көшіруді ұсынамын. Бұл жүйе 
жергілікті жерде бәсекелі саяси 
орта қалыптастырады. Оған 
қоса, елдің алдында беделі бар 
жаңа тұлғалардың саясатқа 
келуіне жол ашады.    

Императивті мандатқа 
көшу де  депутаттардың 
сайлаушылармен өзара 
байланысын нығайта түседі. 
Бір сөзбен айтқанда, енді 
сайлау алдында берген уәдесін 
орындамаған депутатты 
кері қайтаруға болады. Бұл 
– халық қалаулыларына 
ықпал етудің  тағы бір жолы. 
Осы ұстаным демократия 
дәстүрлерін едәуір нығайтады. 
Өзара жауапкершілік пен 
сенімге негізделген жаңа саяси 
мәдениетті қалыптастырады.

Пропорционалды және 
мажоритарлы жүйе қатар қол­
данылса, саяси партиялардың 
рөлі сақталады. Олар еліміздегі 
азаматтық қоғамның басты 
институттарының бірі ретінде 
қала береді. Сонымен бірге бұл 
жүйе сайлауды әділ өткізуге 
және мемлекетті тиімді 
басқаруға мүмкіндік береді.  

Аралас сайлау үлгісі азамат­
тардың саяси белсенділігін 
арттырып, елімізді жаңғырту 
үдерісіне жұмылдыра түседі 
деп сенемін. 

 
ТӨРТІНШІ. Партия

лық жүйені дамыту мүм
кіндіктерін кеңейту

Жаңа Қазақстанды құру 
ісі адал әрі еркін саяси 
бәсеке болуын қамтамасыз 
етуден бастау алады. Осыған 
байланысты, біз партияларды 
институционалдық және ұйым­
дастырушылық жағынан да­
мытуға барынша қолайлы 
жағдай жасауымыз керек.    

Партияларды тіркеу ресімі 
едәуір жеңілдейді. Тіркеу 
шегін 4 есеге – 20 мыңнан 
5 мың адамға азайтқан жөн. 
Өңірлердегі өкілдер саны 600-
ден 200 адамға төмендетіледі. 
Партия құру үшін азаматтардың 
бастамашыл тобының ең 
төменгі саны үштен бірге, яғни 
1000-нан 700 адамға азаяды. 
Сондай-ақ, құрылтай съезін 
өткізуге және филиалдарды 
құруға берілетін уақыт кө­
бейеді. Бұл мәселелерді 
либералдандыру еліміздегі 
саяси кеңістікті дамыту үдері­
сін едәуір жандандырады. Өз 
сайлаушыларының қорда­
ланған проблемаларын сауатты 
жеткізіп, тиімді шешуге қабі­
летті жаңа партиялар пайда 
болады.

 
БЕСІНШІ. Сайлау үде

рісін жаңғырту
Халықаралық тәжірибеде 

сайлауды ұйымдастыру жүйесі 
ұдайы өзгеріп отыратыны 
белгілі, яғни, әділ және ашық 
сайлау өткізу үшін  тиімді 
шешім іздеудің маңызы 
зор. Соңғы жылдарда бұл 
үдеріске ақпараттық және 
технологиялық факторлармен 
бірге, коронавирус індеті де 
әсер етуде.   

Көптеген елдер  дауыс 
берудің баламалы түрлерін 
пайдаланып жатыр. Яғни, 
электронды, мерзімінен бұ­
рын, қашықтан, көпкүндік 
дауыс беру тәсілдері кеңінен 
қолданыла бастады. Сондықтан 
әлемдегі үздік тәжірибелерді 
зерттеп, қажет болса, оны 
біртіндеп енгізген жөн. 

Байланыс технологиялары 
қарқынды дамып жатқан қазіргі 
заманда кандидаттар мен пар­
тиялардың әлеуметтік желідегі 
белсенділігінің маңызы зор. 
Бірақ, әлеуметтік желідегі үгіт-

насихат қолданыстағы заңнама 
арқылы реттелмеген. Соған 
қарамастан сайлау науқаны 
кезінде онда үгіт-насихат 
жұмыстары бәрібір жүргізіледі. 
Осы олқылықтың орнын 
толтыру үшін тиісті регламент 
пен ережені бекіте отырып, 
әлеуметтік желіде үгіт-насихат 
жүргізуге заң бойынша рұқсат 
беруді ұсынамын.

Сондай-ақ, байқаушылар­
дың қызметін заңмен реттеу 
керек. Бұл институт та ашық 
сайлау жүйесінің ажырамас 
бөлігі саналады.  

Демократия тарихы 
дегеніміз – ең алдымен, сай­
лау рәсімдерін жетілдіру 
тарихы. Сондай-ақ сайлау 
заңнамаларының сақталуын 
бақылау тарихы деуге бо­
лады. Осы орайда, мен бай­
қаушылардың құқықтары мен 
жауапкершілігі нақты бел­
гіленуге тиіс деп санаймын. 

Сайлауды ұйымдастыру 
және өткізу кезінде аумақтық 
сайлау комиссиялары да  
маңызды рөл атқарады. Былтыр 
ауыл әкімдерін тікелей сайлау 
жүйесі енгізілгені  белгілі. 
Осыған байланысты сайлау 
науқаны  бүкіл еліміз бойынша 
үздіксіз үдеріске айналды.

Енді аумақтық сайлау 
комиссияларының жұмыс 
тәсілін  қайта қараған жөн. 
Олар бұл іспен кәсіби түрде 
айналысуы қажет. Біз  бір 
азаматтың екі рет дауыс беруін 
болдырмауға тиіспіз. Сондай-
ақ азаматтарымыз кез келген 
учаскеде дауыс бере алуы керек. 
Сол үшін сайлаушылардың 
бірыңғай электронды базасын 
құру мүмкіндігін қарастыру 
қажет. Жекелеген тұлғалардың 
сайлау  барысына ықпал 
етуіне жол бермеу үшін сайлау 
қорына салынатын қаржының 
жоғарғы шегін нақтылау 
керек. Конституция және 
халықаралық құқық бойынша 
Қазақстандағы кез келген 
сайлау – біздің ешкім араласуға 
қақы жоқ ішкі ісіміз. Бірақ, 
бұл норма сайлау нәтижесіне 
шетелден ықпал етуге әрекет 
жасау ықтималдығын жоққа 
шығармайды.

Қазір әлемде түрлі гибридті 
қауіптер, оның ішінде сайлау 
технологияларын қолдану 
арқылы жасалатын қатерлер 
көбейіп келеді. Осы және 
басқа да жайттарды ескере 
отырып, елімізде өтетін 
сайлауларға шетелдердің 
қандай да бір араласуына 
жол бермеу үшін заңнамалық 
деңгейде нақты шаралар 
қабылдауға тиіспіз. Сол үшін, 
ең алдымен, кандидаттардан 
бастап байқаушылар мен БАҚ-
қа дейін, сайлау науқанына 
қатысушылардың бәрінің 
қаржылық қызметі барынша 
ашық болуын қамтамасыз 
етуіміз керек.

 АЛТЫНШЫ. Құқық қор
ғау институттарын күшейту

Конституцияның ең жоғары 
заңдық күші бар. Ата заңымыз 
– еліміздің бүкіл құқықтық 
жүйесінің тірегі. Алайда, 
белгілі бір заң актісі немесе 
шешім оған сай келе ме деген 
сұраққа нақты жауап беру 
қиындық тудыратын кездер 
болады.

Қазақстандағы түрлі құқық 
нормаларын  Конституциялық 
кеңес түсіндіреді. Бірақ, 
азаматтар осындай түсініктеме 
алу үшін бұл органға тікелей 
жүгіне алмайды. 

Көптеген мемлекетте 
Конституциялық сот инсти­
туты бар. Оған кез келген 
адам  өзінің сауалын жолдай 
алады. Тәуелсіздіктің алғаш­
қы жылдарында  мұндай орган  
Қазақстанда болған. Сарап­
шылар Ата заң ережелерінің 
мүлтіксіз сақталуын осы ме­
кеме  тиімді қамтамасыз 
етеді деп санайды. Соны ес­
кере отырып, мен елімізде 
Конституциялық сот құруды 
ұсынамын.

Бас прокурор мен Адам 
құқығы жөніндегі уәкілге 
де Конституциялық сотқа 
жүгіну мүмкіндігін берген 
жөн. Бұл бастамалар әділ 
әрі құқықтық мемлекет құру 
жолындағы маңызды қадам 
болады деп сенемін. Сондай-
ақ, институционалдық тұр­
ғыдан тепе-теңдікті сақ­
тауға ықпал етеді. Оған қоса 
азаматтарымыздың консти­
туциялық құқығының қор­
ғалуын жақсарта түседі.

Азаматтардың іргелі 
құқықтарын қорғау мәселесіне 
менің айрықша мән беретінімді 
баршаңыз білесіздер. Еліміз 
2020 жылы өлім жазасына 
тыйым салуды көздейтін 
Азаматтық және саяси құқықтар 
туралы екінші факультативтік 
хаттамаға қосылды. Ал,  
былтыр мен бұл саланы ұзақ 
мерзімде және кешенді түрде 
дамытуға бағытталған Адам 
құқықтары саласындағы одан 
әрі шаралары туралы Жар­
лыққа қол қойдым. Ұлттық 
қоғамдық сенім кеңесінің 
қатысуымен бұдан басқа да 
бірқатар заманауи бастамалар 
жүзеге асырылды.

Дегенмен, құқық қорғау 
мәселелері үнемі жетілдіріп 
отыруды қажет етеді. Сон­
дықтан өлім жазасына тыйым 
салу туралы шешімді біржола 
бекіту үшін Конституцияға 
тиісті өзгеріс енгізу қажет деп 
санаймын.

Азаптауға байланысты қыл­
мыстарды тергеу ісінде жүйелі 
ұстаным болуы маңызды. 
Қазіргі таңда осы мәселеге 
жауапты нақты бір орган жоқ. 
Мұндай жағдай белгілі бір 
тәуекелдер туындатуы мүмкін. 
Сондықтан бұл құзыретті 

Бас прокуратураға беруді 
ұсынамын.

Осындай ұстаным тергеудің 
объективті және бейтарап 
жүргізілуін қамтамасыз етіп, 
құқық қорғау саласындағы бас­
сыздықты жазасыз қалдырмау 
қағидатын бекіте түседі.  

Сонымен бірге қоғамдағы 
зорлық-зомбылық деңгейін 
төмендету үшін жүйелі 
шаралар қабылдау керек. Бұл 
ретте, отбасылық-тұрмыстық 
қатынастар саласындағы құқық 
бұзушылықтарға тиімді қарсы 
тұру маңызды рөл атқарады.

Бүгінде азаматтар мен қоғам 
белсенділері әйелдерге және 
балаларға зорлық-зомбылық 
көрсеткендердің жазасын қа­
тайту қажеттігін жиі айтып 
жүр. Мен бұған дейін мұндай 
құқық бұзушылықтарды қыл­
мыс санатына жатқызудың 
орынды я орынсыздығын анық­
тау туралы нұсқау бергенмін. 
Бас прокуратураға бұл мәселені 
жан-жақты зерделеп, біржола 
шешуді тапсырамын. 

Мен Прокуратура және 
Адам құқығы жөніндегі уәкіл 
туралы конституциялық заңдар 
қабылдау қажет деп санаймын. 
Бұл құжаттар  заң тәртібін кү­
шейту және құқық қорғау қыз­
метін ұдайы жетілдіру үшін 
қажет. 

Барлық деңгейдегі соттар, 
шын мәнінде, тәуелсіз, ашық 
және кәсіби болмаса, заң үстем­
дігін қамтамасыз ету мүмкін 
емес. Мемлекет осыған орай 
ауқымды жұмыс жүргізуде.

Кадр іріктеудің жаңа жү­
йесі енгізіліп, сот үдерісі 
мен рәсімдерінің ашықтығы 
біртіндеп арта түсуде. Бұл 
ретте, Жоғары сот кеңесі  
маңызды рөл атқарады. Осы 
құрылым Президенттің сот­
тарды жасақтау жөніндегі 
конституциялық өкілеттігін 
қамтамасыз етеді. Сондай-ақ, 
судьялардың тәуелсіздігіне 
және оларға ешкімнің қол сұқ­
пауына кепілдік береді. 

Кеңестің қызметі қоғам 
үшін толық ашық болуы өте 
маңызды. Бұған Жоғары сот 
кеңесінің конкурстық рәсім­
дерінен онлайн трансляция 
жасау арқылы қол жеткізуге 
болады. Сонымен қатар мұндай 
конкурстардың қорытынды­
ларын нақты дәлелмен түсін­
діріп, жариялап отырған жөн.

Алқабилер сот төрелігін 
жүзеге асыруға қоғам өкіл­
дерінің кеңінен қатысуына жол 
ашады. Қазақстанда алқабилер 
тек аса ауыр қылмыстар бо­
йынша үкім шығара алады. 
Біз бұл саланы одан әрі 
дамытып, алқабилердің қа­
рауына берілетін істердің  
санатын кеңейтеміз. Бұл жаңа­
шылдық сот жүйесін демо­
кратияландыруға және оған 
қоғамның сенімін арттыруға 
мүмкіндік береді. 

     
ЖЕТІНШІ. Бұқаралық 

ақпарат құралдарының 
бәсекеге қабілетін арттыру 
және азаматтық қоғам инс
титуттарының рөлін нығайту

Бұқаралық ақпарат құрал­
дары  бәсекеге қабілетті және 
еркін болуы керек. Бұл қағидат 
қазір кез келген өркениетті 
ел үшін  айрықша маңызды. 
Отандық ақпарат құралдары­
ның Қазақстанда, өңірде және 
әлемде болып жатқан үдерістер 
туралы өз көзқарасы болуға 
тиіс.   

Еліміздің ақпараттық қауіп­
сіздігі, тіпті идеологиялық 
дербестігі осыған тікелей 
байланысты.

Мемлекет ашық ақпараттық 
кеңістік пен сұранысқа ие әрі 
пәрменді ақпарат құралдарын 
құруға айрықша назар ау­
дарады. Бұқаралық ақпарат 
құралдары билік пен халықтың 
арасындағы тиімді байланыс 
арнасы бола отырып, елдегі 
қордаланған мәселелерді кө­
тере алады және көтеруге 
міндетті. Бірақ, мұны жоғары 
азаматтық жауапкершілікпен 
жасау керек. 

ЖАҢАРУ МЕН ЖАҢҒЫРУ ЖОЛЫ»

Жолдау

Біздің қоғамымызды ыды­
рату үшін сырттан берілетін 
тапсырыстармен жұмыс істеуге 
немесе көлеңкелі қаламақы 
үшін саяси кландардың 
астыртын тартысына қатысуға 
болмайды.

Журналистер өз еліне және 
азаматтарына шынайы жа­
нашыр болуға тиіс. Бұқаралық 
ақпарат құралдары бекерден-
бекер «төртінші билік» атан­
баса керек. Сол себепті сіздер 
жұрттың санасы мен сезіміне 
ықпал ету мәселесіне мұқият 
қарағандарыңыз жөн. Мен 
мұны журналистер қауымына 
арнайы айтып отырмын.

Тәуелсіз әрі жауапкершілігі 
жоғары бұқаралық ақпарат 
құралдары болмаса, қоғамды 
одан әрі демократияландыру 
мүмкін емес екеніне сенімдімін. 
Сондықтан мемлекеттің мүд­
десін, қоғамның сұранысын 
және медиасаланың даму үр­
дісін ескере отырып, БАҚ ту­
ралы заңды қайта қарау керек.

Қоғамдық ұйымдардың 
қызметі елімізді орнықты 
және жан-жақты дамытудың 
тағы бір маңызды факторы 
саналады. Үкіметтік емес 
ұйымдар маңызды әлеуметтік 
мәселелерді ұдайы көтеріп, 
оларды кешенді түрде шешуге 
септігін тигізіп келеді.

Қазір Қазақстанның ал­
дында тұрған міндеттер мем­
лекет пен үкіметтік емес 
ұйымдардың тығыз ынты­
мақтастықта жұмыс жүр­
гізуін, азаматтық қоғам инс­
титуттарын жүйелі түрде 
жаңғыртуды талап етеді.

Реформаларды әзірлеу 
және оны жүзеге асыру ісіне 
қоғамдық ұйымдар мен бел­
сенді азаматтарды барынша 
тарту қажет. Сол үшін, ең 
алдымен, ұлттық жобалар мен 
стратегиялық құжаттардың бәрі 
ашық талқылануын қамтамасыз 
ету керек. Бұл мәселе бойынша 
жасанды пікірталас өткізіп, 
көзбояушылық жасауға бол­
майды.  

Біз  елімізде азаматтық бел­
сенділікті жандандыруымыз 
керек. Мемлекет пен қоғамның  
саналы әрі сындарлы серік­
тестігіне жол ашуымыз қажет. 
Сол себепті орталық және 
жергілікті органдардың, 
квазимемлекеттік сектордың 
жанындағы қоғамдық кеңес­
терді дамытып жатырмыз. 
Мен бірнеше рет олардың қыз­
метіне қатысты  сын айтқан 
болатынмын.

Дегенмен, бұл кеңестердің 
орасан зор институционалдық 

әлеуеті бар. Соны толығымен 
жүзеге асыру керек.        

Биыл  менің бастамам 
бойынша осы кеңестердің құ­
рамы және жұмыс жоспары 
түбегейлі жаңаратын болады. 
«Кеңесіп пішкен тон келте 
болмас» деген нақыл сөз бар. 
Бабаларымыз  ел тағдырын 
айқындайтын тарихи шешім­
дерді  бүкіл халық болып ақыл­
дасып, бірге қабылдаған.    

Ұлытауда, Ордабасы мен 
Күлтөбеде өткен ұлы бас­
қосулар – соның айқын дәлелі. 
Келелі жиында айтылған 
кесімді сөзге алты Алаштың 
баласы түгел тоқтаған. Біз  
бірліктің бастауы болған 
осы дала демократиясының 
дәстүрін жаңғыртуымыз керек.

Ұлттық қоғамдық сенім 
кеңесі өз міндетін табысты 
атқарды. Енді оның орнына 
құрамы жағынан ауқымды 

Ұлттық құрылтай құруды 
ұсынамын. Жаңа құрылым 
Ұлттық кеңестің қызметін  
жалпыхалықтық деңгейде 
жалғастырады.

Құрылтай қоғамдық диалог­
тың біртұтас институционал­
дық моделін қалыптастыруға 
тиіс. Сөйтіп, билік пен халық­
тың арасындағы дәнекерге 
айналатын болады. Қазіргі 
Қоғамдық кеңестердің бәрін өз 
айналасына топтастырады.

Ұлттық құрылтайдың 
құрамында  еліміздегі барлық 

аймақтың өкілдері болады. 
Сондай-ақ, оған  Парламенттің 
бірқатар депутаты, Қазақстан 
халқы Ассамблеясы мен Аза­
маттық альянстың, қоғамдық 
кеңестер мен ұйымдардың 
мүшелері, беделді қоғам қайрат­
керлері, өндіріс және ауыл 
шаруашылығы жұмысшылары, 
бизнес өкілдері және тағы 
басқа азаматтар кіреді. Осы­
лайша, сан түрлі қоғамдық 
пікір иелерін түгел қамтитын  
өкілді құрылым қалыптасады. 
Ұлттық құрылтай мүшелері 
маңызды мәселелерді талқылау 
үшін тұрақты түрде бас қосып 
отырады.

 
СЕГІЗІНШІ. Еліміздің 

әкімшілік-аумақтық құры
лымын жетілдіру

Сайлау жүйесіне, Парла­
ментті жасақтау тәртібіне 
өзгеріс енгізген кезде ел­

дің әкімшілік-аумақтық құ­
рылымын ескеру керек. 
Тәуелсіздіктің алғашқы жыл­
дарында  бірнеше облыс 
біріктірілді. Оның  сол кездегі 
саяси және экономикалық 
ахуалдан туындаған өзіндік 
себептері болды.

Қазір  Қазақстан дамудың 
келесі кезеңіне қадам басты. 
Әлеуметтік-экономикалық 
және демографиялық ахуал  
мүлде басқа.

Бүгінгі сын-қатерлер де, 
міндеттер де  бөлек.

Мемлекетіміздің өркендеуі  
аймақтардың қуатты болуына  
тікелей байланысты. Мен  бұл 
мәселеге  2019 жылғы Жол­
дауымда  кеңірек тоқталдым.

«Қуатты өңірлер – қуатты 
ел» деген ұстаным  әрдайым  
өзекті. Осы орайда, еліміздегі 
әкімшілік-аумақтық құры­
лымның оңтайлы болуы  өте 
маңызды. Бұған дейін Шым­
кент  республикалық маңызы 
бар қалаға айналды. Облыс 
орталығы  Түркістан қаласына 
көшірілді.

Сонымен бірге Оңтүстік 
Қазақстан облысы Түркістан 
облысы деп аталды. Бұл 
қай жағынан алсақ та дұрыс 
қадам болды. Оны  халық  
өте жылы қабылдады. Мен  
«Тәуелсіздік бәрінен қымбат» 
атты мақаламда осы үрдіс 
жалғасатынын айтқан едім.

Содан бері  азаматтары­
мыздан көптеген ұсыныстар 
келіп түсті.  Менің тапсырмам 
бойынша оның бәрі мұқият 
зерделенді. Халықтың қалауын 
ескеріп, мен  бүгін  бірқатар 
бастама көтергелі отырмын. 

Ең алдымен, Семей 
аймағында Абай облысын 
құруды ұсынамын. 

Семей қаласы жаңа облыс­
тың орталығы болады. Осы 
мәселені  аймақ тұрғындары 
көптен бері айтып жүргенін 
білемін. Қазір ол жақта 

шешімін таппаған түйткілдер 
аз емес. Мысалы, аймақтың 
ішкі инфрақұрылымы әбден 
тозған. Кезінде  Алаш арыс­
тарының басын қосқан Семей 
қаласының жағдайы да мәз 
емес. Біз тарихи әділдікті 
орнатып, ұлыларымыз дүниеге 
келген киелі өлкені  қайта 
жаңғыртуға тиіспіз. 

Тағы бір мәселе. Бұрынғы 
Жезқазған облысының ау­
мағында  Ұлытау облысын 
құру қажет. Жезқазған қаласы 
қайтадан облыс орталығы бо­
лады. Бұл аймақта дербес 
облыс құру – экономикалық 
қана емес, рухани жағынан да 
маңызды шешім.

Кең-байтақ қазақ жерінің 
дәл жүрегінде орналасқан 
Ұлытаудың  төл тарихымыздағы 
орны ерекше. Ел тағдыры 
шешілген ұлы жиындар  

осында өткен. Сарыарқаның 
төрінде орналасқан бұл 
аймақтың туристік әлеуеті өте 
зор. Оның өндірістік қуатын, 
логистикалық мүмкіндігін 
ұтымды пайдалану керек. Бір 
сөзбен айтқанда, біз  Ұлытау 
аймағының дамуына жол 
ашамыз.

Үшінші мәселе. Алматы 
агломерациясына қатысты 
түйткілдер көп. Облыс тұр­
ғындары негізінен қала 
төңірегіне шоғырланған. Ұзын­
ағаштағы немесе Талғардағы 

мәселені сонау Талдықорғанда 
отырып шешу  оңай емес. 
Облыс орталығына бару үшін  
халықтың алысқа сабылуына 
тура келеді. Осы және басқа 
да жайттарды ескере отырып, 
Алматы облысын  екіге бөлуді 
ұсынамын.

Бұл өңірде  Жетісу және 
Алматы облыстары құрылады. 
Алматы облысының орталығы 
Қапшағайда болуы керек. Ал, 
Жетісу облысының орталығы 
Талдықорғанда орналасады. 
Бұл қадамдар аймақтарды да­
мыту ісіне тың серпін береді 
деп санаймын.

Жалпы, жаңа облыстардың 
құрылуы – көпшіліктің кө­
кейінде жүрген мәселе. Кезінде 
облыс мәртебесінен айырылған 
өңірлерде  тұрғындар саны 
азайып, тұрмыс сапасы тө­
мендеп кеткені жасырын емес. 
Осы олқылықтың орнын тол­
тыратын кез келді.

Әкімшілік-аумақтық өз­
герістер мемлекеттік басқару 
үдерісін жеңілдетеді. Жұрттың 
облыс орталығына барыс-
келісін оңайлатады.

Ішкі көші-қон мәселесін 
реттеуге септігін тигізеді. 

Жаңадан құрылатын облыс­
тардың Абай, Ұлытау, Жетісу 
деп аталуында ерекше мән 
бар. Біз  ұланғайыр жеріміздің 
байырғы атауларын, ұлы 
тұлғаларымыздың есімін ұрпақ 
санасында жаңғырта береміз. 
Мәселен, Қапшағай қаласы  
халқымыздың біртуар перзенті 
– Дінмұхамед Қонаевтың 
есімімен тығыз байланысты. 
Егер жұртшылық Қапшағайға 
Қонаевтың есімін беру керек 
деп ұсыныс айтса, мен бұл 
пікірге қосыламын. Мен 
мұның бәрін азаматтардың 
ұсыныс-пікірлеріне сүйеніп 
айтып отырмын. Жергілікті 
тұрғындар жаппай қолдаса, 
осы бастамаларды таяу арада 
жүзеге асыруға болады деп 
санаймын.

Үкіметке әкімшілік-ау­
мақтық құрылымға қатысты 
мәселелерді мұқият саралап, 
оны іске асыру жолдарын 
ұсынуды тапсырамын. Бұл 
– оңай шаруа емес. Оның 
бәрін жан-жақты ойластырып, 
байыппен жасауымыз керек. 
Бұл ұсыныстар облыс және 
республикалық маңызы бар 
қалалардың әкімдері ап­
паратындағы мемлекеттік қыз­
метшілер санын оңтайландыру 
жөнінде шаралар қабылдауға 
да мүмкіндік береді. Оларды 
қысқарту өңір тұрғындарының 
санына қарай жүзеге асы­
рылады. Қалай болғанда да, 
әкімнің орынбасарлары үшеу­
ден аспауы керек. Ерекше 
жағдайда ғана төртіншісіне 
рұқсат беріледі.

Президент Әкімшілігі бұл 
мәселені бақылауына алуға 
тиіс.

 
ТОҒЫЗЫНШЫ. Жергі

лікті өзін-өзі басқаруды ор
талықсыздандыру.

Билікті орталықсыздандыру 
үдерісін тереңдете түспесек, 
саяси жаңғыруды табысты 
жүргізу және  азаматтық қоғам­
ды дамыту мүмкін емес. Біз 
нақты өкілеттіктерді орталық­
тан өңірлерге беру ісін жал­
ғастырамыз. Ең алдымен, мем­
лекет пен жергілікті өзін-өзі 
басқару институттарының мін­
деттерін тиімді ажырату қажет.  

Жергілікті өзін-өзі бас­
қарудың мықты жүйесі азамат­
тардың өзі тұратын жердегі 
тұрмыс сапасын жақсартуға 
тікелей қатысуына негіз бола­
тынын түсінуіміз керек. Қазақ­
стандықтардың өз қаласы, 
ауданы мен ауылына деген 
жауапкершілікті мойнына алуға 
қашанда дайын екені анық. 
Адамдарды жете бағаламауға 
болмайды. Оларға қолдарынан 
келетін өкілеттіктерді беруден 
қорықпаған жөн.3-бет

«ЖАҢА ҚАЗАҚСТАН:

Жолдау

Саяси жаңғыру аясында 
мәслихаттар жергілікті өзін-өзі 
басқарудың негізгі буынына 
айналуға тиіс. Бүгінде олар 
жергілікті мемлекеттік басқару 
әрі жергілікті өзін-өзі басқару 
институты ретінде гибридті 
сипатқа ие болып отыр. Сон
дықтан мәслихаттардың өкілет
тігін нақты белгілеу қажет.

Өңірлерді қаржыландыру 
жүйесін түбегейлі қайта 
қараған жөн. Қазіргі кезде 
ауылдық округтер жоғары 
тұрған әкімдерге толығымен 
тәуелді. Сондықтан мардымсыз 
қолдауға ие болуда. Әкімдер 
сайланатынын ескеріп, халық
аралық озық тәжірибеге 
сәйкес жергілікті өзін-өзі 
басқару органдарын тікелей 
қаржыландыру тәсілін енгізген 
дұрыс болар еді.

Сондай-ақ олардың меншік 
базасын едәуір кеңейту қажет. 
Олар елеулі ресурстар иеленген 
соң ахуалға ықпал етеді, 
сонымен қатар жауапкершілік 
алады. Олай болмаған жағ
дайда, бұл өзін-өзі басқару 
емес, жай ғана алдамшы 
нәрсе болып шығады. Осыған 
байланысты қажетті дайындық 
жұмыстарының бәрін биылғы 
жылдың ортасына дейін аяқтау 
керек.

Жергілікті өзін-өзі басқару 
органдары үшін мемлекеттік 
сатып алу тәртібін жеңілдету, 
бюрократия мен формализмді 
жою маңызды қадам болмақ.

Үкіметке Президент Әкім
шілігімен бірлесіп, берілген 
тапсырмаларды жүзеге асыру 
тәсілдерін пысықтауды және 
соның бәрін «Өзін-өзі бас
қару туралы» заңды әзірлеу 
кезінде ескеруді тапсырамын. 
Сонымен қатар бұл саладағы 
халықаралық базалық құжат 
болып саналатын Жергілікті 
өзін-өзі басқарудың Еуропалық 
хартиясын Қазақстанның 
ратификациялауы мәселесін 
пысықтау қажет. Бұл шара
лардың барлығы өз айнала
сындағыларды жұртшылықты 
толғандырған проблемаларды 
тиімді шешу ісіне жұмылдыра 
алатын, нағыз беделді, жауап
кершілігі мол жергілікті көш
басшылардың шығуына сеп
тігін тигізетін болады.

Жергілікті өзін-өзі басқару 
жүйесінің нығая түсуі өңір
лерді дамыту, масылдық 
көңіл-күйді төмендету және 
еліміздегі демократиялық өзге
рістерді орнықтыру үшін жаңа 
мүмкіндіктерге жол ашады.

 
ОНЫНШЫ. Дағдарысқа 

қарсы кезек күттірмейтін 
шаралар туралы

Геосаяси ахуалдың қатты 
ушығып кетуіне байланысты 
Қазақстан қазіргі тарихымызда 
болып көрмеген қаржылық-
экономикалық қиындықтарға 
тап келіп отыр. Қатаң санк
циялық тайталас қазірдің өзінде 
жекелеген елдерді ғана емес, 
тұтас жаһандық экономиканы 
елеулі шығынға ұшыратуда. 
Ахуал жедел, тіпті сағат сайын 
өзгеруде. Әлемдік нарықта 
белгісіздік пен тұрақсыздық 
өршуде. Өндірістік және сауда 
жүйелері күйреп жатыр. Бірақ 
соған бола байбалам салуға 
негіз жоқ. Біздің елімізде 
ауқымды дағдарысты еңсеруге 
қажетті резервтер мен амал-
тәсілдердің бәрі бар.

Үкімет дағдарысқа қарсы 
кезек күттірмейтін кешен
ді шаралар топтамасын тез 
арада жүзеге асыруға мін
детті. Ең алдымен, ұлттық 
валютаның тұрақтылығын 
қамтамасыз ету керек. Бұл – 
біздің экономикалық қауіп
сіздігіміздің негізгі факторы.

Соңғы кездегі оқиғалар тең
ге бағамына орасан зор қысым 
жасалғанын көрсетті. Мұны 
өздеріңіз де көріп отырсыздар. 
Валюта нарығындағы тұрақ
сыздық жұрттың үрей
ленуіне, капиталдың елден 
шығарылуына, трансшекара
лық «жасырын» ақша ауда

рылымдарына байланысты 
болып отыр. Сондықтан қар
жы саласында өршіп тұрған 
жасанды сұранысты, соның 
ішінде сырттан келген сатып 
алушылардың белсенділігінен 
туындаған сұранысты азайту 
қажет.

Алдыңғы күні мен валю
таны шетелге шығаруға шек
теу енгізетін Жарлыққа қол 
қойдым. Ірі институционалдық 
құрылымдар шетел валюта
ларын тек өздерінің шарттық 
міндеттемелерін орындау 
аясында ғана сатып алып, сұ
ранысты қамтамасыз етуі керек. 
Мемлекеттің қатысуымен экс
порттық валюта түсімдерін 
сату көлемін арттыру мәсе
лесін пысықтаған жөн. Жер 
қойнауын пайдаланушы жеке 
сектордың да өз валюта түсім
дерін сатуын күтемін.

Екінші деңгейдегі банк
тер өздерінің шарттық міндет
темелерін орындау барысында 
клиенттерінің валюта алуына 
бақылау және мониторинг 
жүргізуге тиіс. Банктердің 
осы талаптарды сақтауына 
қатаң бақылау жасаған жөн. 
Нарықтағы алаяқтық әрекеттер 
ешқашан да қорымыздағы 
қаржыны орынсыз «жаратуға» 
түрткі болмауға тиіс. Үкімет, 
Ұлттық банк, Қаржы нарығын 
реттеу және дамыту агенттігі 
бұл бағытта шешуші шаралар 
қабылдауы керек. Жалпы, 
ұтымды шешімдер қажет. 

Аса тұрақсыз халықаралық 
жағдай қалыптасқан қазіргі 
кезде еліміздің азық-түлік 
қауіпсіздігін қамтамасыз етудің 
маңызы зор. Украинадағы 
оқиғалар азық-түлік бағасының 
күрт өсуіне әкеп соқтырды. 
Таяу уақытта бұл бағалар 
шарықтап кетуі де әбден 
мүмкін. Осыған орай егін егу 
науқанын сапалы өткізуге 
баса назар аударылады. Бірақ, 
көптеген шаруалар егіске 
әлі дайын емес. Үкімет пен 
әкімдіктер бұл жұмысты 
ерекше бақылауға алуға тиіс.

Шаруалардың қажетті 
жанар-жағар майды қолайлы 
бағамен алуын қамтамасыз ету 
керек. Ауыл шаруашылығы 
техникаларының дайындығын, 
тұқым мен тыңайтқыш қор
ларын қайта тексерген жөн. 
Бірқатар өңірлердегі жауын-
шашынның аздығы егіннің 
шығымын мандытпай, жем
шөптің жетіспеуіне әкеп 
соқтыруы мүмкін екенін ұмыт
пайық. Жалпы, фермерлер 
қауымдастығымен бірлесіп, 
агроөнеркәсіп кешенін мем
лекеттік қолдау тәсілдерін 
қайта қарау керек.

Тапшылықтың және азық-
түлік бағасының жөнсіз қым
баттауының алдын алу үшін 
ауыл шаруашылығы өнім
дерін мемлекеттік тұрақты 
қорларға форвардтық баға

лармен сатып алу мәселесін 
пысықтау қажет. Алмағайып 
өзгерістер жағдайында мем
лекеттік аппарат ахуалға тез 
бейімделіп, барынша үйлесімді 
әрекет етуге тиіс. Шешімді 
жайбасарлықпен қабылдауға, 
шенеуніктік формализмге жол 
берілмейді. Қазір толықтай 
жұмылуымыз қажет.

Бизнес өкілдерінің және 
азаматтардың нақты сұра
нысы негізінде шешімдер 
әрі кеткенде үш күн ішінде, 
тіпті, қажет болса бір тәулікте  
қабылдануға тиіс. Үкімет 
жанынан құрылған Жедел штаб 
ақпаратқа сол сәтте талдау 
жасайтын, сондай-ақ нақты 
шұғыл шаралар әзірлейтін 
Ахуалдық орталық сияқты 
жұмыс істеуі керек. Еліміздің 
дамуын мейлінше тежейтін 
шектен тыс бюрократиялануды 
жүйелі түрде жойып отыру 
қажет. Оның ауқымы ұлғай
ғаны соншалық, көптеген мем
лекеттік құрылымдар өзін тек 
сонымен ғана байланыстырады.

Жақын уақытта мен 
Мемлекеттік аппарат қыз

метін бюрократиядан арыл
ту туралы Жарлыққа қол 
қоямын. Бұл құжат мем
лекеттік органдардағы ішкі 
рәсімдерді түбегейлі қайта 
қарап, заң шығару және 
бюджет үдерістерін оңтай
ландырудың бастауына айна
лады. Сонымен қатар сая
си жаңғыру стратегиясын 
ескере отырып, экономика 
мен мемлекеттік басқару 
ісіндегі жаңа құрылымдық 
реформалар топтамасын әзір
леуге жедел кіріскен жөн. 
Жаңа Қазақстанның іргетасы 
саяси және экономикалық 
реформалардың үйлесімді бай
ланысы негізінде қалануға 

тиіс. Бұл біздің елімізді дәйекті 
түрде ілгері дамытуды және 
азаматтардың тұрмыс деңгейін 
арттыруды қамтамасыз етеді.

 
Құрметті отандастар!
Менің бүгінгі бастамаларым 

өте ауқымды. Бұл бастамалар 
еліміздің саяси жүйесі мен 
әкімшілік-аумақтық құрылы
мын едәуір өзгертеді. Оны 
жүзеге асыру үшін Консти
туцияның 30-дан астам бабына 
өзгеріс енгізу қажет. Сондай-ақ 
жылдың соңына дейін тағы 20-
дан астам заң қабылдау керек. 
Заң жобасын әзірлеп, оны 
қабылдау – едәуір уақыт алатын 
күрделі жұмыс. Сондықтан 
оған аса жауапкершілікпен 
қараған жөн. Сондай-ақ ішкі-
сыртқы сын-қатерлерді мұқият 
ескеруіміз керек.

Біз Тәуелсіздік жылдарында 
небір қиындықтан аман өттік. 
Сын-қатердің бәрін еңсеріп, 
осы күнге жеттік. Енді елімізді 
түбегейлі жаңғыртуға кірістік. 
Бұл кезең алмағайып уақытқа 
тұспа-тұс келіп отыр. Қазіргі ха
лықаралық ахуал  Қазақстанға 

да әсер ететіні анық. Бірақ, 
заман қаншалықты күрделі 
болса да, біз бағдарымыздан 
айнымаймыз. 

Өткеннен тағылым алып, 
келешекке сеніммен қадам 
басамыз. Осы жолда  жұр
тымызға, ең алдымен, ауыз
біршілік керек. Ақыл мен 
сабыр, парасат пен ұстамдылық 
қажет. Біз  әр шешімді мұқият 
саралап, әр істі  байыппен 
жасауға тиіспіз.

Отаншылдық рухы жоғары 
ел  көздеген мақсатына  қалайда 
жетеді. Біздің мұратымыз – 
Жаңа Қазақстанды құру. Бұл 
нені білдіреді?

Жаңа Қазақстан дегеніміз – 

егемен еліміздің болашақтағы 
бейнесі. Өз елінің ертеңіне сен
беген халық мықты мемлекет 
құра алмайды. Бұған тарихтан 
талай мысал келтіруге болады. 
Біз келешегіміз кемел боларына 
және жарқын болашақты өз 
қолымызбен жасай алаты
нымызға  сенеміз. Әрбір аза
маттың конституциялық құ
қығы мүлтіксіз сақталуын 
қамтамасыз етеміз. Мемлекет 
пен қоғамның өзара сеніміне 
және құрметіне негізделген 
жаңа саяси мәдениетті қалып
тастырамыз. Маңызды ше
шімдер  жұртшылықтың 
қатысуымен  ашық қабылда
нады. Өйткені, мемлекет  әр 
азаматтың үніне құлақ асады. 
Адал еңбек, озық білім және 
үздік тәжірибе  әрдайым жо
ғары бағаланады. Мен Жаңа 
Қазақстанның  осындай ел бол
ғанын қалаймын.

Мақсатқа жету үшін мем
лекеттік аппаратты жаңарту 
немесе кадрлық ауыс-түйіс 
жасау жеткіліксіз. Өзгерісті  
әрқайсымыз өзімізден бас
тауымыз керек. Әрбір адам 

және бүкіл қоғам  жаңғыруы 
қажет. Құндылықтарымыз  
түбегейлі жаңаруға тиіс. 
Мұның бәрі – оңай жұмыс 
емес, біртіндеп қалыптасып, 
жылдар бойы жалғасатын 
үдеріс. Бұл жұмыс  бізден 
жоғары жауапкершілікті, елі
мізге және бір-бірімізге деген  
жанашырлықты талап етеді. 
Бізге ешкім сырттан келіп, 
ештеңе жасап бермейтіні 
анық, бәрі өз қолымызда. Сон
дықтан баршаңызды Жаңа 
Қазақстанды құруға біркісі
дей жұмылуға шақырамын. 
Халықтың қолдауымен мақса
тымызға жетеміз деп сенемін.

***
Бүгінде жер жүзінде гео

саясаттың дүлей дауылы со
ғып тұр. Сондықтан мем
лекетіміздің егемендігі мен 
аумақтық тұтастығын және 
ұлттық мүддемізді қорғауды 
көздейтін стратегиялық бағ
дардан айнымауымыз керек. 
Негізгі міндет – осы!

Біз ең басты құндылығымыз 
– Тәуелсіздігімізді сақтап, 
ұлттық бірегейлігіміздің негізін 
нығайтып, елімізді жаңғырту 
жолында ұйысуға тиіспіз. Бұл 
– болашақ ұрпақ алдындағы 
қасиетті борышымыз.

Қазір саяси баррикадалар 
орнатып, әр мәселеге бола 
митинг өткізетін, күмәнді 
шешімдерге итермелеп, жөн
сіз талап қоятын, міндетін 
орындап жүрген полиция қыз
меткерлерінің жағасына жар
масатын уақыт емес. Осының 
бәрі халқымыздың әлем қауым
дастығы алдындағы абыройын 
төмендетеді.

«Қасіретті қаңтар» оқи
ғалары еліміздің беделіне 
елеулі нұқсан келтіргенін 
мойындауымыз керек. Бей
берекет саяси реформалар 
мемлекетті әлсіретіп, оның 
егемендігі мен тұтастығына 
зор залалын тигізуі мүмкін. 
Әлемнің арғы-бергі тарихында 
өз аумағының ауқымды 
бөлігінен айырылған, астаң-
кестеңі шығып, берекесіздікке 
ұшыраған елдер туралы мысал 
жетіп-артылады. 

Жаңа Қазақстанды құру 
елді дамыту парадигмаларын 
өзгертуге бағытталған. Біз әр 
қадамымызды саралап, таң
даған жолымызбен алға сенімді 
қадам басамыз. Біз Жаңа 
Қазақстанда «түрлі көзқарас, 
бірақ біртұтас ұлт» қағидатын 
берік ұстануға тиіспіз. 
Диалог пен мәміленің жоғары 
мәдениеті еліміздегі азаматтық 
ынтымақты арттыратын басты 
фактордың біріне айналады. 
Біз надандық пен ескілікке, 
радикализм мен масылдыққа, 
тоғышарлыққа және сыбайлас 
жемқорлыққа табанды түрде 
қарсы тұрамыз. Бір-бірімізді 
жат көрмей, жақын тартып, 
қоғамда нақты өзгерістерге 
деген сенімді орнықтырамыз. 
Жұртымыздың күш-жігеріне, 
дарыны мен еңбекқорлығына 
сүйенеміз. Әр азаматтың 
өз қабілетін іске асыруына 
барынша қолайлы жағдай 
жасаймыз. Біз осылайша ғана 
халқымыздың жасампаздық 
әлеуетін арттыра аламыз. Осы
лайша ғана өмірдің барлық 
саласын өзгертіп, реформалар 
дәуірін өз қолымызбен жа
саймыз. Біз кез келген сын-
қатерді бірге еңсеріп, Қазақ
станымыздың қуатын бірге 
арттырамыз деп сенемін.

Сөзімнің соңында бір 
мәселеге ерекше тоқталғым 
келеді. Мен азаматтарымыздың 
ертең емес, бүгін  бақытты өмір 
сүргенін қалаймын. Ең бастысы 
– еліміздің егемендігі! Шын 
мәнінде, біз үшін Қазақстанның 
Тәуелсіздігі  бәрінен қымбат. 
Осы тұрақсыз, құбылмалы 
әлемде  Қазақстанымыз бізден 
басқа  ешкімге керек емес. 
Сондықтан маған  елімнің 
амандығы мен жерімнің тұ
тастығынан асқан  ешбір 
құндылық жоқ.

Мені  ең алдымен, хал
қымның болашағы қандай 
болатыны  толғандырады. 
Қызметіме  түрлі адамдардың 
беретін бағасынан гөрі, мем
лекетімізді қорғап қалу – мен 
үшін  аса маңызды міндет. Осы 
жолда жауапкершіліктің бәрін 
мойныма алуға дайынмын! 
Бабалар аманатына адал 
болып, оны ұрпаққа табыстау 
– мен үшін  киелі парыз. 
Жаңа Қазақстан – жаңару 
мен жаңғыру жолы, бүгінгі 
буынның болашақ ұрпаққа 
аманаты. Ендеше, Жаңа 
Қазақстанды  бірге өркен
детейік, ағайын! Қастерлі Ота
нымыздың тұғыры мығым, 
абыройы биік болсын!

Баршаңызға рақмет!

ЖАҢАРУ МЕН ЖАҢҒЫРУ ЖОЛЫ»



Талқы Sb6 www.facebоok.com/syrboyi.kz/ https://twitter.com/syrboyi www.instagram.com/syrboyi_kz№41 (20315) 17 наурыз, бейсенбі  2022 жыл

Бүгінгі Жолдаудағы ұсы­
ныстар осы пікірлердің ең 
өзектілерін қамтыған, әсіресе 
Президенттің өзі атаған Жаңа 
Қазақстанды құру жолындағы 
ең қажетті деген бірсыпыра 
мәселелерді шешуге бағытталған, 
халықтың қолдауына лайық бағ­
дарлама болды десек артық айт­
қандық емес.

Соның ішінде, Президенттен 
бастап лауазымды басшылардың 
партия мүшелігінен тыс болуы 
жөніндегі, елдегі сайлау жүйесін 
өзгерту, сайлауға партияға мүше 
емес азаматтардың да қатыса 
алуы туралы ұсыныстардың мәні 
зор деп ойлаймыз. Біздің ойы­
мызша, бұл халықтың осы кезге 
дейінгі сайлауға деген өкпе-назын 
біршама тарқатуға септігін тигі­
зері сөзсіз.

Сондай-ақ, сот жүйесін өзгерте 
отырып, бұл бағыттағы бұрынғы 
ата-бабаларымыздан қалған мұ­
ралардың жақсы жақтарын пай­
далану жөніндегі пікіріне, сот­

тардың, тергеу органдарының, 
полицияның халыққа барынша 
жақын болуы туралы айтылған­
дарға қосылмасқа болмайды.

Қазақстанды  жаңарту жолын­
дағы ең маңызды жұмыс БАҚ-қа 
байланысты екені, сондықтан тіл­
шілердің ешкімге тәуелді бол­
май жұмыс жасауы қажеттігі, 
бұлардан да басқа бүгіннен бастап 
алда орындалуға тиісті көптеген 
мәселелер аталып, ұсыныстар мен 
тапсырмалар берілді.

Әсіресе, халықты көптен ма­
залап келетін маңызды мәселе – 
бұрынғы жойылып кеткен Семей 
облысын «Абай облысы» деп, 
Жезқазған облысын «Ұлытау об­
лысы» деп қайта құру және Ал­
маты облысын екіге бөліп, бірін 
«Жетісу облысы», орталығы 
–  Талдықорған қаласы, екін­
шісін «Алматы облысы», орта­
лығы – Қапшағай қаласы ету 
жөніндегі ұсыныс. Тіпті, Прези­
дент Қапшағай қаласының атын 
«Д.А.Қонаев» деп атауға халық 

қосылса, өзінің де қолдайтынын 
білдіруі өте орынды болды. Бұған 
бүкіл еліміз болып қолдау біл­
діруіміз қажет деп ойлаймын.

Әрине, бұл бағдарламалық 
ұсыныстардың бір күнде, бір ме­
зетте орындала қалуы мүмкін 
емес. Алдымен, Қасым-Жомарт 
Кемелұлының өзі ескерткеніндей, 
заңдарға тиісті өзгерістер мен 
толықтырулар енгізілуге тиіс. 
Оның үстіне, осындай белгілі 
бір көлемді мерзімді қамтитын 
іс-шараларға Қазақстан халқы 
жұдырықтай жұмылып, біркісідей 
атсалыспаса, ішкі, сыртқы ойы 
бұзық жандардың жетегінде 
кетпей, әркім өзіне лайықты 
жұмыспен айналысып, нақты 
нәтижелерге жетуге тырыспаса, 
Президенттің бұл ұсыныстарының 
да, Қазақстанды жаңаша құрудың 
да мүмкін емес екені өзінен-өзі 
түсінікті.

Сондықтан Жолдауда ай­
тылған ұсыныстар мен тапсыр­
маларды қабыл алып, оны орын­
дау жолында бірлесе жұмыс 
жасауға шақырамын. Еліміз 
аман, жұртымыз тыныш болып, 
жақсылықтарға жете берейік! 

Жеңіс СӘДУАҚАСҰЛЫ,
филология ғылымының 

докторы, Қорқыт ата атындағы 
Қызылорда университетінің 

құрметті профессоры

Күткен Жолдау көңілден шықты
Президент Қасым-Жомарт Тоқаевтың наурыз айында 

халыққа Жолдауы жарияланатыны туралы естігелі осы 
күнді асыға күткеніміз рас.  Міне, бұған да куә болдық 
және демімізді ішке тарта отырып, бастан аяқ тыңдадық. 
Тыңдадық та, риза болдық. Әрине, осы іс-шара бола-
ды дегеннен бері әлемжеліде талай сарапшылардың да, 
қарапайым халықтың да алуан түрлі пікірлерімен таныс 
болғанбыз. 

Соған байланысты, егін 
егу науқанын сапалы өткізуге 
баса назар аудару қажет. 
Ал шаруалардың көпшілігі 
егінге әлі дайын емес. Сол се­
бептен Үкімет пен әкімдерге 
бұл жұмысты ерекше 
бақылауға алу  тапсырылды.  

Өткен жыл Сыр елі 
диқандары үшін оңайға соқ­
қан жоқ. Су тапшылығы 
қатты сезілді.  Биылғы жағ­
дай да күрделі  болатын түрі 
бар.  

Жолдауда шаруалардың 
қажетті жанар-жағармайды 
қолайлы бағамен алуын 
қамтамасыз ету, ауыл шар­
уашылығы техникаларының 
дайындығы, тұқым мен ты­
ңайтқыш қорын қайта тек­
серу мәселелері сөз болды.  
Жауын-шашынның аздығы 
жем-шөптің жетіспеуіне әкеп 
соқтыратыны рас.

Президент агроөнеркәсіп 
кешенін мемлекеттік қол­
дау тәсілдерін қайта қарау 
қажеттігін айтты. Бұл өте 
орынды сөз. Өйткені, ауыл 
шаруашылығын дамытуға 
жылда қыруар қаржы бөлін­
генімен оның тиімділігі кө­
рінбей тұр. Субсидияның 
түпкі иесіне жетпей, орта 
жолда талан-таражға түсу 
жағдайы жиі кездесуде. Тіпті 
ауыл шаруашылығына еш 
қатысы жоқ салалар да оның 
қызығын көруде. Мәселен, 
соңғы жылдары Сыбайлас 
жемқорлыққа қарсы іс-қимыл 

агенттігі 960 қылмыстық 
істі тергеуден өткізсе, соның  
54%-і субсидияны жымқы­
руға қатысты болған екен. 
Бұл сұмдық жағдай емес пе? 
Жолдауда Қасым-Жомарт 
Кемелұлы агроөнеркәсіп са­
ласын мемлекеттік қолдау 
мәселесін қайта қарауды фер­
мерлер қауымдастығымен 
бірлесіп атқаруды тапсырды.

Сонымен қатар, Прези­
дент тапшылықты болдырмау 
және азық-түлік бағасының 
жөнсіз қымбаттауының ал­
дын алу қажеттігін ескертті. 
Бұл мақсатта ауыл шаруа­
шылығы өнімдерін мем­
лекеттік тұрақты қорларға 
форвардтық бағалармен са­
тып алу мәселесін шешуді 
тапсырды. Кейінгі кезде  
облыстағы тұрақтандыру қо­
рына жеткізілетін бірқатар 
өнімдерді өзімізде өндіру 
мәселесі көтеріле бастағанын 
атап өткім келеді. Осы ретте 
шаруашылықтар тарапынан 
түсіп жатқан ұсыныстар ба­
рынша зерттелуі тиіс. Кар­
топ, пияз, сәбіз, қырыққабат 
секілді өнімдерді жергілікті 
диқандар өндіріп, оны  
тұрақтандыру қорына өткізе­
тін болса, екі тарапқа да пай­
далы болар еді.

Бауыржан 
САНДЫБАЕВ,

«Табыс» ШҚ төрағасы,
облыстық мәслихат 

депутаты

Фермерлер 
ұсынысын ескеруді 
тапсырды

Президент  Жолдауындағы ұлттық мүддемізге 
қатысты  көптеген шешімдер халықты рухтандырып 
отырғаны жасырын емес. Әйтсе де, қазіргі аса 
тұрақсыз халықаралық жағдай қалыптасқан кезеңде 
еліміздің азық-түлік қауіпсіздігін қамтамасыз 
етудің маңызы зор екені  айрықша  атап  өтілді. 
Украинадағы оқиғалар азық-түлік бағасының күрт 
өсуіне әкеп соқтыруда. Алдағы уақытта тіптен 
шарықтап кетуі әбден мүмкін. 

Адал әрі 
еркін саяси 
бәсекелестік 
қажет

Ашығын айтсақ, мем-
лекет дамуы бір орын-
да тұрақтап тұрмайды. 
Әлеуметтік-экономикалық, 
демографиялық себептер-
ге байланысты әкімшілік-
аумақтық өзгерістерге 
жол ашылады. Жолдауда 
айтылғандай, алдағы күндерде 
елімізде Ұлытау, Абай, Жетісу 
облыстары құрылады. Бұл 
жөнінде Мемлекет басшы-
сы «Жаңадан құрылатын 
облыстардың Абай, Ұлытау, 
Жетісу деп аталуында ерек-
ше мән бар. Біз ұланғайыр 
жеріміздің байырғы атаула-
рын, ұлы тұлғаларымыздың 
есімін ұрпақ санасында 
жаңғырта береміз» деп атап 
көрсетті. 

Жалпы, жаңа облыстардың 
құрылуы жөнінде тұрғындар тара­
пынан бұған дейін көптеген мәселе 
көтеріліп келді. Расын айтсақ, кезінде 
облыс мәртебесінен айырылған 
өңірлерде әлеуметтік-экономикалық 
қиындықтар туындады. Тұрмыстық 
жағдайларға байланысты онда 
тұратын азаматтардың өзге өңірлерге 
көшуі көрініс берді. Бұл тұрғындар 
санының азайып, тұрмыс сапасы 
төмендеуіне кері әсерін тигізді. Мем­
лекет басшысы осы олқылықтың ор­
нын толтыратын кез келгенін атап 
өтті. Себебі, әкімшілік-аумақтық 
өзгерістер мемлекеттік басқару 
үдерісін жеңілдетеді. Азаматтардың 
облыс орталығына барып-келу 
жағдайын оңайлатады. Мәселен, Ал­
маты облысының бір түкпіріндегі 
Нарынқол, Кеген аудандарының 
тұрғындары бір қағаз үшін шал­
ғайдағы Талдықорған қаласына 
сабылуға мәжбүр болды. Оған 
қоса Жетісу өңірі елімізде тығыз 
орналасқан аймақ ретінде белгілі. 

Сондай-ақ, Жолдауда саяси 
мәселелерге байланысты орнықты 
ой айтылды. Соның бірі – партияны 
тіркеудің айтарлықтай жеңілдеуі.  
Осы орайда Президент «Тіркеу 
шегін 4 есеге – 20 мыңнан 5 мың 
адамға азайтқан жөн. Өңірлердегі 
өкілдер саны 600-ден 200 адамға 
төмендетіледі. Партия құру үшін 
азаматтардың бастамашыл тобының 
ең төменгі саны үштен бірге, яғни 
1000-нан 700 адамға азаяды. Сондай-
ақ, құрылтай съезін өткізуге және 
филиалдарды құруға берілетін уақыт 
көбейеді. Бұл мәселелерді либерал­
дандыру еліміздегі саяси кеңістікті 
дамыту үдерісін едәуір жандандыра­
ды» деп атап көрсетті. 

Алдымызда Жаңа Қазақстанды 
құру міндеті тұр. Бұл адал әрі еркін 
саяси бәсеке болуын қамтамасыз 
етуден бастау алатыны белгілі. 
Осыған байланысты Президент 
партияларды институционалдық 
және ұйымдастырушылық жағынан 
дамытуға барынша қолайлы жағдай 
жасауға мүмкіндік туғызып отыр.

Рас, ел өмірінде сайлау үдерісін 
жаңғырту маңызды екенін білеміз. 
Қазір әлем елдерінің тыныс-
тіршілігіне көз салып көрсек, 
көптеген мемлекеттер электрон­
ды, мерзімінен бұрын, қашықтан, 
көпкүндік дауыс беру тәсілдері 
секілді дауыс берудің баламалы 
түрлерін пайдалануда. Мемлекет 
басшысы бұл бағытта әлемдегі үздік 
тәжірибелерді зерттеп, қажет болса, 
оны біртіндеп енгізу жөнінде тапсыр­
ма беруін демократияны дамытудағы 
оң қадам деп айта аламыз.

Жолдау халықтың көкейінде 
жүрген көптеген сауалға жауап тап­
ты. Ал Президент «Бабалар амана­
тына адал болып, оны ұрпаққа табы­
стау – мен үшін киелі парыз. Жаңа 
Қазақстан – жаңару мен жаңғыру 
жолы, бүгінгі буынның болашақ 
ұрпаққа аманаты» деп ерекше 
атап өтуі әрбірімізді жігерлендіре 
түскенін ашық айтуымыз керек. 

Бақберген ДОСМАНБЕТОВ,
мемлекет және қоғам 

қайраткері

Бұл қадамдар партиялық 
жүйені дамытуға жаңа серпін 
бергенімен жағымсыз тұстары 
да байқалды. Соның салдары­
нан халықтың сайлау науқанына 
қызығушылығы күрт төмендеп, 
сайлауды керек қылмайтын 
сайлаушылар қатары көбейді.  
Бұл жайттарды ескере отырып 
осы жылдың 17-18 ақпанында 
Орталық сайлау комиссиясының 
төрағасы Нұрлан Әбдіров ал­
ғашқы кездесуін Қызылорда 

облысынан бастады. Жұмыс 
сапарында сайлау комиссия­
ларының мүшелерімен, сая­
си партиялардың, ҮЕҰ, БАҚ 
өкілдерімен, қоғамдық пікір 
көшбасшыларымен және бло­
герлермен сайлау процесі 
мәселелері бойынша кездесу 
өткізді.

Сол кездесуде респуб­
ликаның барлық өңірлеріне 
жұмыс сапарының циклі Мем­
лекет басшысының тапсырма­

сы бойынша ұйымдастырылып 
отырғанын атап өтті.

– Алғашқы кездесуіміздің 
осы Сыр бойында өтіп отырғаны 
да кездейсоқ емес, бұл ме­
кен – Қазақстанның тұңғыш 
елордасы әрі киелі топырағы. 
Сондықтан келіп отырмыз. 
Жаңа айтылған ұсыныстарды 
біз қабылдадық, алдымен пы­
сықтаймыз, өңірлерді аралап 
барып ұсынамыз. Қазір нақты 
өзгерістер жасаймыз деп айту 
асығыстық болады, біз сіздерді 
тыңдауға келдік, – деді Нұрлан 
Мәжитұлы.

Кездесуде сайлауды ұйым­
дастырушылар мен жергілікті 
жұртшылық өкілдерінің сайлау 
жүйесін, заңнамасын жетілдіру, 
сайлауды ұйымдастыру және 
өткізу кезінде оны құқықтық 
тұрғыдан қолдану жөніндегі 

кешенді мәселелері мен 
ұсыныстары талқыланды. Қоғам 
өкілдері өз кезегінде пікірлерін 
білдіріп және сайлау процесін 
жетілдіру жөнінде бірқатар 
нақты ұсыныстар берген бола­
тын.

Сол кездесудегі ұсыныстар­
дың біразы бүгінгі Жолдауда 
ескерілген. Соның бірі – ара­
лас сайлау үлгісінің енгізілуі, 
яғни, Мәжілістің депутаттық 
корпусының 70 проценті пропор­
ционалдық, 30 проценті мажо­
ритарлық тәсілмен жасақталуы. 
Сонымен бірге аралас сайлау 
үлгісінің облыстық мәслихат сай­
лауына да енгізілуі. Бұл дегеніміз 
– барлық азаматтардың құқығы 
толық ескерілуі. Осы үлгі әртүрлі 
азаматтардың Мәжіліс пен 
облыстық мәслихат депутаты бо­
луына мүмкіндік береді.

Сондай-ақ, Мемлекет бас­
шысы аудандар мен қала­
лардағы сайлауды толығымен 
мажоритарлық жүйеге көшіруді 
ұсынды. Бұл жүйе, әрине, 
жергілікті жерде бәсекелестік 
пен жауапкершілік қалыптас­
тырады. Депутаттар сайлауалды 
бағдарламаларды орындамаған 
жағдайда депутаттық мандат­
тан шығару туралы бастама өте 
орынды.

Жалынды сөздерден гөрі 
нақты істі көрсететін заман­
да біз халық үніне құлақ асып, 
мәселелерді тиісті органдарға 
жеткізіп, оның шешілуіне дейін 
жұмыс жасауымыз қажет.

Ғалым БАЙМЫРЗАЕВ,
облыстық сайлау 

комиссиясы төрағасы

Демократияландыру жолы – сайлау жолы
«Жаңа Қазақстан: жаңару мен жаңғыру» Жолдауында 

халыққа қажетті реформаларды жүзеге асыру үшін 
Мемлекет басшысы саяси реформалардың төрт 
топтамасын ұсынды. Сол төрт топтаманың бірінде 
айтылған демократияландыру жолы – сайлау жолы. 
Мәжіліс депутаттары пропорционалды тәсілмен 15 
жылдан аса сайланып келді. Алғаш рет 2021 жылы 
мәслихат депутаттарын да осы үлгімен сайладық.

Мемлекеттігімізге қауіп төн­
ген қаңтар оқиғасының сабақ­
тарын талдай келе, мұндай 
жағдайдың енді қайталанбауы 
үшін қолдан келгеннің барлығын 
жасау қажеттігіне, Қазақстанды 
түбегейлі жаңғырту ісін жаңа 
қарқынмен жалғастырудың ма­
ңызына тоқталды.

Тоқыраудың жасампаздыққа 
ұласатыны қашанда белгілі. Ал 
бұған барлық саланы жүйелі 
жаңғырту арқылы қол жеткізе 
аламыз. Осы ретте Жолдау­
да еліміздің саяси жүйесін 
жаңғыртудың елеп-екшелген 
реформалары ұсынылды. Әділ 
әрі ашық бәсеке елді демо­
кратияландыруға ықпал етіп, 
мемлекеттің тұрақтылығын 
бекемдеуге бағытталмақ.

Мемлекет басшысы енді сая­

си, экономикалық монополияға 
жол берілмейтінін қадап айтып, 
тарихи реформаларды ұсынды. 
Президенттің қандай да бір 
партияның  мүшесі болуына бұдан 
былай жол бермеу ұстанымы 
Орталық сайлау комиссиясының, 
Конституциялық Кеңестің, 
Есеп комитетінің мүшелеріне 
де қатысты. Өкілді билік тар­
мақтарын қайта құру мақсаты 
− Парламенттің беделін артты­
ру. Сенат депутаттығына Пре­
зидент ұсынатын квота санын 
10-ға қысқартып, оның 5-ін 
ҚХА өкілдеріне беру – орайы 
табылған құптарлық іс. Заңдарды 
тек Мәжілістің қабылдауы, рес­
публикалық бюджетті бақы­
лауды күшейтуі − осы Палатаның 
құзіретін кеңейтудің бірегей 
қадамы.

Облыстық мәслихаттардың, 
республикалық бағыныстағы 
қалалық мәслихаттардың төра­
ғасы лауазымын енгізу, аталған 
мәслихаттарға бекіту үшін 
Президент тарапынан облыс 
әкімінің баламалы кандида­
тураларын ұсыну – шын мәнінде 
революциялық өзгерістер.

 Әлемдік озық тәжірибеге 
сай сайлау жүйесін жетілдіру 
партиялық жүйені дамыту­
да. Мәжіліс депутаттарының 
70%-ін пропорционалды жүйе, 
30%-ін мажоритарлы жүйе 
арқылы сайлауға көшу, пар­
тияларды тіркеуді жеңілдету 
жаңа саяси мәдениетті 
дамытуға бағытталып отыр. Бұл 
қадам барлық партиялардың 
мүддесіне қызмет ететіні 
сөзсіз. Құқық қорғау орган­
дарын күшейту, судьялардың 
тәуелсіздігін қамтамасыз ету 
мен адам құқығын қорғау істері 
прогрессивті бастамаларға толы.

 Еліміздің идеологиялық, 
ақпараттық қауіпсіздігін қам­

тамасыз етуде БАҚ қабілетін 
арттырудың маңызы зор. Мем­
лекет пен қоғамның сындар­
лы әріптестігін дамытудағы 
азаматтық қоғамның рөлін 
күшейту басты назарда болмақ. 
Өйткені, тәуелсіз БАҚ пен 
азаматтық қоғам реформаларды 
жеделдетуге ықпал етеді.

 Өз құрамына сан алуан пікір 
иелерін топтастырған Ұлттық 
Құрылтай құру тәжірибесі Ұлы 
Дала демократиясының жалғасы 
іспеттес. Осынау мәртебелі 
құрылымның билік пен халық 
арасындағы алтын көпір, мықты 
дәнекер болатынына сенімдіміз.

Еліміздің әкімшілік-аумақ­
тық құрылымын оңтайландыру 
− әлдеқашан пісіп жетілген 
мәселе. Халықтың көкейіндегіні 
дөп басқан Қасым-Жомарт 
Кемелұлының бұрынғы Семей 
аймағы шегінде Абай облысын, 
Жезқазған шегінде Ұлытау об­
лысын, Алматы облысын екіге 
бөліп Жетісу және Алматы об­
лыстарын құруын ел-халық  

көрегендік деп бағалауда. Бұл 
қадамдардың көп күттірмей 
аймақтардың серпінді дамуына 
әкелетініне сенімдіміз. Әрине, 
мұның бәрі − Жаңа Қазақстанды 
құру үшін істеліп жатқан келелі 
жұмыстар.

Мемлекет басшысы тарихи 
өзгерістерді бастауда халықты 
біркісідей жұмылуға шақыра 
отырып «...Еліміздің егемендігі, 
жеріміздің тұтастығы бәрінен 
қымбат. Қазақстан тек бізге ке­
рек. Мемлекеттілігімізді қорғау 
мен үшін аса маңызды. Бабалар 
аманатына адал болып, ұрпаққа 
табыстау қастерлі парыз» деді.

Жолдау әрбір қазақстан­
дықтың жүрегіне жол тапты, 
халқымыздың өзінің жарқын 
болашағына деген сенімін есе­
лей түсті.

Бейбіткүл КӘРІМОВА,
Қорқыт ата атындағы 

Қызылорда университетінің 
басқарма төрағасы-ректоры, 
қалалық мәслихат депутаты

Ел сенімін еселей түсті
Президент Қасым-Жомарт Тоқаевтың Парламент 

палаталарының бірлескен отырысында Қазақстан 
халқына арнаған Жолдауының елдің болашақ дамуы 
үшін мәні мен маңызы айрықша болды.

ЖОЛДАУ және ЕЛ ҮНІ

«Сыр бойы», «Кызылординские вести», 
«Ақмешіт апталығы», «Ақмешіт жастары» 

және ауданның барлық басылымдарына 
хабарландыру орналастырғыңыз келсе: 

70-00-52 телефоны арқылы байланысуға 
болады. E-maіl: smjarnama@mail.ru

Тұтыну бағаларының индексі
Қазақстан Республикасының Стра­

тегиялық жоспарлау және реформалар 
агенттігі Ұлттық статистика бюросы­
ның Қызылорда облысы бойынша 
Департаментінің ақпаратына сәйкес 
2022 жылдың қаңтар айына респуб­
лика бойынша инфляция 0,7%-ды 
(аймақ бойынша – 0,4%) құрады. Ин­
фляция құрылымында азық-түлік тауар­
ларының бағасы 1,0%-ға (аймақ бойын­
ша – 0,7%), азық-түлік емес тауарларға 
– 0,3%-ға (аймақ бойынша да – 0,1%) 
өсті, ал ақылы қызметтерге – 0,6%-ды 
(аймақ бойынша – 0,4%) құрады. 

Жылдық инфляция 8,5%-ды (аймақ 
бойынша – 8,0%) құрады. Инфляция 
құрылымында азық-түлік тауарлары­
ның бағасы 9,9%-ға (аймақ бойынша 
– 9,3%), азық-түлік емес тауарларға – 
8,5%-ға (аймақ бойынша – 8,4%) және 
ақылы қызметтерге – 6,8%-ға (аймақ 
бойынша – 6,1%) өсті.

Банк секторы 
2022 жылдың 1 ақпан деңгейінде 

Қызылорда облысы аумағында 10 екінші 
деңгейлі банктердің 11 филиалдары, 1 
«Қазпошта» АҚ филиалы, 2 уәкілетті 
ұйым, 11 микроқаржы ұйымдары, 8 не­
сие серіктестігі, 4 ломбард, 1 коллек­
торлық агенттігі қызмет атқарды. 

Айырбастау пункттердің жалпы 
саны 56, оның 40-ы екінші деңгейдегі 
банк филиалдарының айырбастау 
пункттері, 14 – «Қазпошта» АҚ айыр­
бастау пункттері және 2 уәкілетті 
ұйымдардың айырбас пункттері.

Банктегі депозиттер
2022 жылдың 1 ақпан деңгейінде 

облыстағы депозиттердің жалпы мөл­
шері 2021 жылдың cәйкес кезеңімен 
салыстырғанда 12,5%-ға өсіп, 177,6 
млрд. теңгені құрады. Заңды тұлға­
лардың салымдары 31,1 млрд. теңгені 
(-2,2%) құрады. Жеке тұлғалардың са­
лымдары 16,2%-ға дейін өсіп, 146,5 
млрд. теңгені құрады. 

Ұлттық валютадағы депозиттер 
көлемі 19,7%-ға өсіп, 137,2 млрд. тең­
гені құраса, шетел валютасында 6,7%-
ға төмендеп, 40,4 млрд. теңгені құрады. 
Теңгедегі депозиттер үлесі 77,3%, ше­
тел валютасындағы үлесі 22,7%.

2022 жылдың қаңтар айында ұлттық 
валютадағы депозиттердің сыйақы мөл­
шері 6,6% (2021 ж. қаңтар айында 7,5%), 
ал шетел валютасындағы депозиттер 
бойынша –1,1% (2021 ж. қаңтар айында 
1,0%) құрады.

Талап ету мен қысқа мерзімді са­
лымдар 91,3 млрд. теңгені құрады, 
бұл көрсеткіш сәйкес кезеңмен салыс­
тырғанда 10,7%-ға өсті. Ұзақ мерзімді 
депозиттер бойынша өсім 14,5%-ды құ­
рап, 86,3 млрд. теңгеге тең болды.

Банктердің экономикаға несиесі
2022 жылдың 1 ақпан деңгейіне 

банктердің экономиканы несиелеу кө­
лемі 367,1 млрд. теңгені құрады (2021 
жылдың сәйкес кезеңімен салыстыр­
ғанда 26,1%-ға өскен).  

Жеке тұлғаларға берілген несиелер 
көлемі 36,1%-ға артып, 311,2 млрд. 
теңгені құрады, заңды тұлғалардың 
несиелері 10,1%-ға, 55,9 млрд. теңгеге 
дейін төмендеді. 

Қысқа мерзімді несиелердің көлемі 
2021 ж. сәйкес кезеңмен салыстыр­
ғанда 56,8%-ға өсіп, 27,6 млрд. теңгеге 
тең болды, ұзақ мерзімді несиелердің 
көлемі – 22,7%-ға артып, 339,5 млрд. 
теңгеге дейін өсті.

Ұлттық валютадағы негізгі қарыз 
өткен жылмен салыстырғанда 31,1%-ға 
өсіп, 342,4 млрд. теңгені құрады. Шетел 
валютасында 17,9%-ға төмендеуін атап 
өтуге болады. Шетел валютасындағы 
берешек 24,7 млрд. теңгені құрады. 
Ұлттық валютадағы үлесі – 93,3%, 
шетел валютасындағы үлесі – 6,7%.

Кіші кәсіпкерлікке берілген несие­
лер бойынша нақты қарыз 2021 жылдың 
сәйкес кезеңімен салыстырғанда көр­
сеткіш 46,9%-ға өсіп, 48,9 млрд. теңгені 
құрады, жалпы қарыздан үлес салмағы 
– 13,3%-ды құрады, ал 2021 жылы үлес 
салмағы – 11,4% құрады.

Тұтынушылық мақсатына беріл­
ген несиелер көлемі 214,1 млрд. теңге, 
жалпы қарыздан үлес салмағы – 58,3%-
ды құрап (2021 жылдың қаңтарында 
жалпы қарыздан үлес салмағы – 58,3% 
құрады), өткен жылдың сәйкес кезе­
ңімен салыстырғанда 26,0%-ға өскен.

Ипотекалық несиелердің негізгі қа­
рызы 49,8 млрд. теңге, жалпы қарыздан 
үлес салмағы – 13,6%-ды құрады (2021 
жылдың қаңтар айында үлес салмағы – 
12,1%), өсімі 41,9% болды.

Несиелер бойынша мерзімі өткен 
берешектер 10,2 млрд. теңгені немесе 
негізгі қарыздың 2,8%-ын құрады. 

Қолма-қол шетел валютасының 
нарығы

2022 жылдың қаңтар айында айыр­
бастау пункттері 9,6 млн. АҚШ дол­
ларын сатып, 3,1 млн. АҚШ долларын 
сатып алды. 2021 жылдың осы кезеңімен 
салыстырғанда АҚШ долларын сату 
бойынша белсенділік 13,1%-ға өскені, 
АҚШ долларын сатып алу көлемі 
29,3%-ға төмендегені байқалды.

АҚШ долларын сатудың/сатып 
алудың орташа бағамы 2022 жылдың 
қаңтар айында АҚШ доллары 
үшін 436,85/433,29 теңгені құрады 
(2021 жылдың сәйкес кезеңінде  – 
423,24/419,91 теңге).

2021 жылдың тиісті кезеңімен са­
лыстырғанда еуроны сату көлемі 12,3%-
ға (530,2 мың еуроға дейін), ал сатып 
алу көлемі 65,3%-ға (64,7 мың еуроға 
дейін) төмендеген. Еуроны сатудың/
сатып алудың орташа бағамы еуро үшін 
494,78/489,98 теңгені құрады (2021 
жылдың осы кезеңінде – 515,32/510,76 
теңге).

Ресей рублін сату бойынша опера­
циялар көлемі 5,4%-ға (64,8 млн. 
рубльге дейін), сатып алу көлемі 48,1%-
ға (18,9 млн. рубльге дейін) азайды. 
Рубльдің сату/сатып алудың орташа 
бағамы 5,75/5,62 теңгені құрады (2021 
жылдың ұқсас кезеңінде – 5,68/5,56 
теңге).

Қаңтар айында қытай юаньдары са­
тылған жоқ, сатып алу көлемі 23,1%-ға 
(1,6 мың юань дейін) өсті. Юань сатып 
алудың орташа бағамы 61,38 теңгені 
құрады (2021 жылдың осы кезеңінде – 
45,20 теңге).

Төлем карточкалары 
2022 жылдың 1 ақпан деңгейіне 

Қызылорда облысында айналымға шы­
ғарылған төлем карточкалары 7,8%-ға 
өсіп, саны 1 787,0 мың бірлікті құрады.

Облыс бойынша төлем карточкала­
рына қызмет көрсету инфрақұрылымы 
жайлы жалпы көрініс: POS-терминалдар 
саны – 11 526,0 бірлік, банкоматтар 
– 423,0 бірлік, кәсіпкерлердің саны – 
6380,0. Төлем жүргізу үшін карточкамен 
қабылдайтын сауда кәсіпорындарының 
саны 9 795,0 артты. 

2022 жылдың қаңтар айы бойынша 
төлем карточкаларын қолдана оты­
рып, қолма-қол ақшасыз төлемдер 
саны 111,8 млрд. теңге сомасына 
9723,3 мың транзакцияны құрады. Қы­
зылорда облысы аумағында төлем 
карточкаларын пайдалану арқылы 
жүргізілген қолма-қол ақша беру опера­
циялары 654,3 мыңға жетіп, жалпы 
сомасы 38,2 млрд. теңгені құрады.

Толық мәліметтерді төмендегі 
телефондар бойынша алуға болады:

+7(724) 255 15 22
+7(724) 255 15 23
e-mail: kuz_80@nationalbank.kz

01.02.2022 ж. жағдайы 
бойынша Қызылорда 
облысының қаржы 

нарығының жағдайы туралы

Біз мүлде жаңа қоғамда өмір сүріп 
жатырмыз. Жаңа қоғамның сипаты іс­
керлік болса, бұл жолда жетістіктеріміз 
де аз емес. Шешімі күрделі мәселелер 
де бар. Ол – әлеуметтік мәселе. Бұл 
сала қоғам өмірінде түбегейлі шешімі 
табылмай тұрған мәселе, ол – жемқор­
лық. Елімізде осы орайда арнайы қа­
былданған заңдар да, атқарылып жатқан 
жұмыстар да баршылық, бірақ бұл әлі 
толық шешімін тапқан жоқ.

Сыбайлас жемқорлықпен күресу 
Қазақстанның бүгінгі күнгі күрделі 
мәселесі болып отыр. Үлкен әлеуметтік 
қасірет болып табылатын ол, саяси 
даму тұрғысынан бір-біріне ұқсамайтын 
әлемдегі барлық елдердің қай-қайсысын 
да қатты алаңдататыны анық.

Сыбайлас жемқорлықпен пәрменді 
күресу үшін халықтың құқықтық сауат­
сыздығын жоятын, құқықты түсіндіру 
жұмысының деңгейі мен сапасын арт­
тыру керектігінің маңызы зор. Ха­
лық өздерінің құқықтарын, өздеріне 
қарсы қандай да бір құқыққа іс-әрекет 
жасалған жағдайда қандай іс-қимыл 
қолдану керектігінің нақты жолдарын 
толық білулері қажет. Конституциялық 
тәртіпті қорғау, сыбайлас жемқорлықпен 

күрес аясында тиімді, бірыңғай жалпы 
мемлекеттік саясат жүргізу, мемлекет 
пен азаматтардың өмір сүруінің барлық 
саласында сыбайлас жемқорлықпен, 
оның көріністері деңгейін төмендету, 
қоғамның мемлекетке және оның 
институттарына сенімін нығайту бүгінгі 
күндегі басты мақсат болып табылады.

Кез келген өркениетті қоғам үшін 
сыбайлас жемқорлықпен күрес ең өзекті 
мәселелердің бірі болып табылады. 
Сыбайлас жемқорлық мемлекет ішінен 
жоюдың бастамасы мен жетістіктер­
ді жоққа шығаратын, ұлттық қауіпсіз­
дікке қауіп-қатер әкелетіндігі күмәнсіз. 
Сондықтан да Қазақстан Республикасы­
ның мемлекеттік саясатының негізгі 
басымдықтарының бірі зұлымдықпен 
күресу болып табылады.

Сондықтан сыбайлас жемқорлықпен 
күресу барлық Қазақстан Республикасы 
азаматтарының азаматтық борышы деп 
білу керек.

Б.ҚАЛДЫБЕКОВ,
ҚР АШМ Ветеринариялық 

бақылау және қадағалау комитетінің 
Қызылорда облыстық аумақтық 

инспекциясының бас маманы

Сыбайлас жемқорлықпен 
күрес

Біз білетін Әкім аға бар қабілет-қа­
рымын негізінен журналистикаға арна­
ды: ол қырық жылдан астам уақыт табан 
аудармастан газетте қызмет істеді; қан­
шама ойлы, тартымды мақала-толғаулар 
жазды; сөйтіп, шын мәніндегі ел өмірінің 
жылнамашысына айналды; ол жазған 
мақалалардан осы топырақтың қырық-
елу жылдық тіршілік-тынысы мен өмір 
келбетін айқын көруге болатын-ды! 
Міне, сондай өлшеусіз еңбегі арқасында 
қазақ журналистикасының қара нарына 
айналды, «Баспасөз саласының үздігі» 
атағымен марапатталды.  

Ол, әлбетте, тек газет жұмысымен 
шектеліп қалмады, әдебиет әлемінде 
де еркін самғады, өткен ғасырдың 
60-жылдарынан бастап өнерсүйер қа­
уымға жақсы жырларымен есімі ке­
ңінен таныс болды. Алайда, жеке басын 
жарнамалауға, өзін-өзі көрсетуге аса 
құмар емес ақын елде жатып-ақ поэзия 
мәртебесін биіктетуге бар күш-жігерін 
жұмсады, тынымсыз еңбек етті,  өлеңдер 
мен толғаулар жазды. 

Қазақтың абыз ақыны Әбділда Тәжі­
баев алпысыншы жылдардың ортасында 
Әкім інісінің талантын танып, бір топ 
өлеңдерін «Лениншіл жас» (қазіргі «Жас 
Алаш») газетіне өзінің алғысөзімен жа­
риялады. Ал, қаламдас інісі Сейсен 
Мұқтарұлы Әкімнің жас кездегі балауса 
жырларымен-ақ өлеңсүйер қауымды 
елең еткізгенін,  алпысыншы жылдардан 
бастап  республикалық «Социалистік 
Қазақстан», «Лениншіл жас», «Қазақ 
әдебиеті»  газеттерінде сан алуан тақы­
рыптағы топтама өлеңдерін жариялап 
отырғанын, сол өлеңдері арқылы есімі 
де елге танылғанын өз мақаласында  те­
бірене-толғай жазды. Ақынның 1977 жы­
лы шыққан  тұңғыш өлеңдер жинағына 
осы жолдар авторы да «Ленин жолына» 
(«Сыр бойы») шағын рецензия жазып, 
жетпіс бес жасқа толған кезінде «Егемен 
Қазақстан» газетіне көлемді ойтолғам 
жариялатқаны тағы  бар-ды. 

Өлең өлкесіне соқпақ салған қабі­
летті  ақынның ел жүрегіне жол тапқан 
отты жырлары ұжымдық жинақтарға 
енгенімен, жеке кітап болып көпке 
дейін шыға қоймады. Жасы қырыққа 
тақағанда ғана «Кешіккен көктем» 
атты тұңғыш жинағы оқырман қолына 
тиді. Міне, сол кітабына жазған ал­
ғысөзінде  белгілі  ақын, әдебиет сын­
шысы Әбіраш Жәмішев былай деп ой 
білдірді: «Қысқасы, табиғаттың тамыл­
жыған тамаша суреттерін жұрт алдына 
жайып салуға құштар. Мұны ол өзінің 
балаң махаббатымен, Отан мен туған 
жерге деген перзенттік парызымен 
ұластырады!».  

Әкім Мейірбекұлының әр жылдар­
да  «Жалын» баспасынан «Кешіккен 
көктем» (1977), «Көңілді жаз» (1979), 
«Жазушы» баспасынан «Дария» (1997), 
«Жүрекке жол» (2006) жыр жинақтары 
жарық көріп, сыншы-әдебиетшілер 
назарына ілікті. Бір қарағанда аса көп 
те емес, отыз жыл көлемінде небәрі төрт 
кітап шығарыпты. Бірақ, поэзия үшін аз 
деуге де бола қоймас. 

Ол өзінің негізгі кітабын шығаруға 
тым асықпаған сыңайлы. Өлеңдері 
мен толғауларын қайта-қайта жүректе 
шайқап, көп маңдай терін төккендей.  
Сондай тиянақты еңбегінің  дәлелі – 
«Сырдария – Сыр-анам» атты жыр жи­
нағы болғандай. 

Ақынның осы кітабына аз-кем тоқта­
лып өтелік. 

«Сырдария кітапханасы» сериясы­
мен шыққан «Сырдария – сырлы анам» 
кітабы  ақынның жан-жақты толысқа­
нын, жырларының тақырыптық ауқымы 
да кеңейе түскенін айғақтай алады. 

Кітапта оның өлеңдері мен толғау­

лары төрт бөлімді құраса, соңғы 
бөлімде шағын поэмалары ойып орын 
алған. Міне, осындай кесек дүниелері  
арқылы ол өзінің кеңтынысты эпик 
ақын деңгейіне көтеріле алғанын да 
аңғартты.  Поэзияның қай саласына 
да еркін қалам тербей алатынын  
көрсете  алды. 

Осы жинақты парақтау барысын­
да байқалатыны – ақын кеудесінде 
буырқанып жатқан жанартау бар сынды. 
Қандай тақырыпқа қалам тербесе де, 
өзіне тән жорға жүрісінен айнымайды. 
Тебіренісі де бөлек. Отан, туған жер, 
бейбітшілік, табиғат, махаббат, т.б. 
тақырыптарды кеңінен қамти отырып, өз 
оқырмандарының рухани және эстети­
калық нәр алуын ойлап, әрқилы  ізденіс­
терге  барғанын  байқатады.

Мәселен, ақынның  «Теңіз әуен­
дері» аталатын  бір шоғыр жырларында 
мынадай шумақтар кездеседі:  

...Жер кеудесін 
жұдырықтай ұрғылап,

Жарықты аңсап жарып шықты 
бір бұлақ! 

Шағын арна  сағынар ма кеңдікті, 
Зыр жүгіріп, жартасты ұрып ентікті!
О, албырт шақ, өткінші бір кезең бе? 
Жұлқып ағып жатыр таулы өзен де. 
Кеудем менің – 

бұлақ арман тынбаған, 
Теңіз үнін тым алыстан тыңдағам...

– деп төгіліп береді. Жас өмір, жастық 
құлшыныс пен  алқынған  ой-арманды  
көркемдеп әрі  астарлап  жеткізуі ба­
рынша әсерлі! Өзгеге ұқсамайтын қа­
йырымдар! 

Табиғат құбылыстары туралы да 
өзінше төгіліп, өзінше жыр кестелейді. 

...Жазира далама жетіпті-ау 
тағы күз қоңыр,

Қоңыр күзде қоңыраулы 
қызды өмір!... 

– деп, әдемі ырғақпен бөкен желіске 
салады. Көз алдыңа сары күздің әбігері 
мен тынымсыз еңбек дүбірі келіп тұра 
қалатындай. 

Ол да өзі құрмет тұтатын, поэзияда 
ұстаз санайтын жыр жүйріктері жайынан 
жыр кестелей отырып, тосын ой түюге 
шебер. Астарлы ойға құрық салып та 
қоятыны бар.  

Қазақ поэзиясының ақсақалы болған 
Әбділда ақынға  арналған «Оралу» деген 
өлеңі де сәтті шыққаны көзге ұрып тұр. 

...Аңқылдаған қуанышын баса алмай,
Шаққа тұр-ау, кемерінен тасардай.
Тебіренген теңіз-жанын ұққанға,
Қарау қиын көзіне ыстық жас алмай!  

– деп, теңіз мінездес тарлан ақынның об­
разын өлең жолдарымен кестелемек бол­
ған, сөйтіп туған жерге деген сағынышы 
мен перзенттік шексіз махаббатын ішкі 
көркем суретпен кестелеп жеткізбекке 
ұмтылады. Ал, Тұманбай ақынға арнаған 
жырында: 

...Шуақ толы жаныңа көркемдейін.
Келе-келе беріліп кеткендеймін! 
Алғашында барып ем көп толқумен
Тереңіне көңіліңнің жеткендеймін!.. 

– деп, ағаның ыстық ықыласын бере 
отырып, адам бойындағы мейірім мен 
ізгілікті жырлап береді. 

Ақынның бұл жыр жинағында қан­
шама тың ізденістері мен сәтті жырлары 
молынан көрініс тапқан. Әсіресе, «Жай­
дары жаз», «Өмір жыры – мәңгілік» 
атты топтамалардағы  табиғат, көңіл-
күй, сырлы сезім, ар тазалығы, рух 
тәуелсіздігі, т.б. тақырыптарды қаузай 
отырып, бүгінгі  заман келбетін, қазіргі  
адамдардың  арман-мақсаттарын мейлін­
ше терең суреттей білгені байқалады. 
Атам заманнан бері аға ұрпақ арман 
еткен тәуелсіздік шырайын поэзия тіліне 
кіріктірген ақын «Гүлден Елім – Тә­
уелсіз Қазақстаным» деп тебіренген. Тә­

уелсіздік пен ақиқатшылдық ұғымдарын 
қатар алып жырлаған ол қай заман, қай 
кезде болмасын ақиқаттың қиянат пен 
қысым көргенін, халыққа алапат, нәубет 
болғанын жаны шырылдап жыр жолына 
қосады.   

Әкім ақын  «Аралдан ауған ақ шаға­
ла»  деген топтама жырларында азамат­
тық қайсарлық пен күрескерлік жайынан 
шабыттана жырлаған. Әсіресе, осы топ­
тамадағы «Құрыш қазақ» Зейноллаға 
арнаған өлеңінде:

Құлазып көңілім қарадым,
Құм басқан ақ сор жағаңа.
Қиқу сап қимай Аралын,
Барады ауып шағала!  – деп, теңіз 

еркесі болған Шағала мен қайсар мінез 
ақын  ағасының  образын қатар алып  
сомдауға ұмтылыс жасаған. 

Қысқасы, ақын Әкім Мейірбекұлы 
жырларында өмірдің сан түрлі түйт­
кілдері мен талас-тартыстары, көңіл 
толқулары мен жан әлемдегі бұлқы­
ныстар мейлінше молынан орын алған. 
Оны қысқа ғана мақалада түгел қамту, 
әрине, мүмкін де емес. Ақынның өзі 
жазып қалдырғандай: 

...Шөліркеп  келем шөлім қанбай,
Мен дегенде, өмір-ай, 

жөнің қандай?.. 
– деп, мына жарық әлемнің қызы­
ғына еш тоя алмастан, фәниден бақиға 
ауысқанша қолынан қаламын түсірмей, 
жыр күмбезін тұрғызуға жанталасты. 

...Ол Сыр топырағының исін, Қара­
таудың ерке самалын жақсы көрді. Барша 
шабытының қайнар көзі – осы кіндік қа­
ны тамған елі еді. Осында туып, осында 
мәңгіге қалар ма еді. Соңғы жылдары 
денсаулық жағдайына байланысты 
амалсыз Сыр елінен көшіп, Алматы 
маңында тұрып жатқан-ды. Бірақ бүкіл 
жан-жүрегімен елді ойлап, Қаратауын 
сағынып, Сыр-анасын аңсаумен болды. 
Ол жайынан ара-тұра телефон арқылы 
сөйлескенімізде, төгіле сөйлеп, сыр етіп  
айтатын-ды. Сол сартап сағынышын 
өзімен бірге ана тыныш әлемге бірге ала 
кетті, не керек! 

Ақын ағамыз өмірден озған соң, 
оның жары Мейірбек келіні Бот­
байқызы Бақтылы жеңгеміз бен  ұл-
қыздары Гүлнұр, Ерлан және немерелері 
Диас, Нұрмұхамед, Нұрдәулеттердің 
бастамасымен соңында қалған жазба 
мұралары жинақталды, сөйтіп «Ақын-
жүрек бұлқынса...» деген атпен баспа 
арқылы бір томдық  кітабы  басылып 
шықты.   Жинақ  шартты түрде  екі 
кітапқа бөлінген: біріншісі – өзі көзі 
тірісінде жүйелеп, ретке келтіріп  кеткен 
жыр жинағы; екіншісі – өзі қайта қарап 
үлгере алмаған тарихи жазбалары, 
толғаныстары және еш жерге беріп 
үлгермеген бірқатар   жырлары. 

Осылайша ақын ағамыздың артын­
да қалған мол рухани мұрасы туған 
халқымен, өнерсүйер қауыммен қайта 
қауышты. 

...Әні-міні дегенше ақын-жүрек тоқ­
тағалы да жыл өтіп барады екен. Әкім 
аға бұл күнде арамызда жоқ, бірақ оның 
жүрекке жылы тиер жырлары мен тол­
ғаулары әр кеудеде жатталып, мәңгі өмі­
рінің белгісіндей болып, уақыт биігінен 
саңқылдап үн қатып тұр. 

Жолтай ЖҰМАТ-ӘЛМАШҰЛЫ,
Қазақстан Республикасының 

еңбек сіңірген қайраткері

АҚЫННЫҢ 
МӘҢГІ ӨМІРІ
(Әкім Мейірбекұлы жайлы сыр-толғам) 

Біз білетін Әкім Мейірбекұлы бүкіл саналы ғұмырын Сыр 
топырағында өткерді, алысқа ұзап кетуді мұрат етпеді. Кейбіреулер 
секілді лауазым қумады, қызмет ауыстыруды қаламады. 

Мұхамеджан  арманына 
қанат байлап, асқар биігіне 
жету жолында жалықпай 
еңбек етіп жүрген жігерлі 
жан болатын. Оның бақи­
лыққа аттанғанына да 
жиырма бес жылдың жүзі 
болыпты. Ерлік әркез ел 
жадында жаңғырып, әділ 
бағасын  алады.  Қазақстан 
Республикасы Президенті­
нің  24 қазан  1996 жылғы  
Жарлығымен Мұхамеджан 
Әуелбекұлы   «Ерлігі  үшін» 
медалімен  наградталды. 

Жас болса да Мұхамед­
жан өз қатарластарынан 
оқ бойы озық болатын. Ол 
М.Қаратаев атындағы №51 

орта  мектептің  түлегі.  
Оқуда озат, тәртіпті болған 
оны ұстазы Анаргүл Орын­
басарова сағынышпен еске 
алды.

− Жеті жыл қатарынан 
сынып жетекшілері бол­
дым. Әрі математикадан 
сабақ бердім. Мұқан үлгілі 
отбасының ұлы ретінде ең 
білімді, ең тәртіпті оқушым 
болды. Математикаға зерек 
еді. Ұл бала болып бір 
тентектік жасаған емес. 
Әдепті, қызды да, ұлды да 
сыйлайтын. Үлкеннің ал­
дын кесе өтпейтін. Оның 
ел ертеңіне аянбай еңбек 
етер үлкен азамат бола­

рына сеніміміз мол болды. 
Армандары да асқақ еді. 
Қыршын кетсе де, қайсар­
лықтың үлгісін көрсетті, − 
дейді ол. 

Оның бойында адамдар­
ды ренжітпей, көмек берген 
дұрыс деген тәрбие бар еді. 
Балалықпен, білместікпен 
бірнәрсені бүлдіргенін көр­
медік. Үнемі жан-жағына 
көмектесіп жүретін. 

«Мектептің қоғамдық 
жұмыстарына да белсенді 
қатысты. Сыныптың пионер 
ұйымының төрағасы, ком­
сомол ұйымдастырушысы 

болды. Алматыда жүрген 
кезінде сыныптастары іздеп 
бардық. Сонда қатты қуан­
ды. Сол сәттегі күлімдеген 
бейнесі есімнен кетпей 
қалды», − деп еске алады 
сыныптасы Ербол Әлменов. 

Кімге де болса бауыр 
қымбат. Қарындасы Айгүл 
де сағынышпен еске алады. 

«Ол өте кішіпейіл жан 
болатын. Қолында барын қа­
шан да өзгелермен бөлісуге 
дайын тұратын жомарт, 
мұқтаж жанды көрсе қам­
қорлығын аямайтын. Ара­
мыздан кеткеніне жиыр­
ма алты жылдың жүзі 
болды.  Ерге тән ерлік істе­
гені ұмытылмайды» дейді 
қарындасы Айгүл  Әуелбек­
қызы. 

Біздің міндетіміз − оның 
рухына тағзым етіп, батыр 
жігіттің естеліктерін кейін­
гіге жеткізу. Қызметіне 
адалдық танытып, азамат­
тық борышын биік қойған 
Мұхамеджанның ерлігі бү­
гінгі жас буынға үлгі бол­
мақ. 

Жұмагүл АБЫЛАЕВА.
Жаңақорған ауданы

Қырағы қызмет кезінде...
Жаңақорғандық Мұхамеджан Мұсаев  

Алматы қаласының  Бостандық  аудандық 
ішкі  істер  басқармасында қызмет атқарды. 
1996 жылы  қоғамдық  тәртіпті қадағалау 
кезінде  қылмыскердің  қолынан  қаза  тапты. 
Жиырма бес жасында қайсар жігіттің қыршын 
кеткені қабырғамызды қайыстырды. Бауыржан 
Момышұлы «Ерлік – тайсалмас табандылық пен 
қайыспас қайсарлықтан шығады», «Өршіл рухтан 
– өлмес ерлік туады» деген. Мұхамеджанның 
бойында осы қасиеттердің бәрі бар еді. Оның 
қылмыскерлерден қашып кетуі, қызметін, 
борышын өтемеуі мүмкін емес болатын. 

– Аймақта 9 күн бойы 
Ұлыстың Ұлы күні аталып 
өтіледі. Әр  күн бір атау-
лы іс-шараға арналады. Оны 
ұйымдастырудың идеялық маз
мұны – алдымен салт-дәстүрді, 
әдет-ғұрыптарды жаңғыртып, 
насихаттау. 15 наурызға – 
«Дәстүрлі құндылықтар» күні 
деген атау бердік. Барлық білім 
беру ұйымдарында Наурыз мей
рамы  туралы тәрбие  сағаттары, 
дәрістер, көрмелер, экскурсия-
лар ұйымдастырылуда. Соны-
мен қатар, 16 наурыздан бастап 
меценаттарды, кәсіпкерлер мен 
еріктілерді тарта отырып, қала, 
аудандарда, кент және ауылдық 
округтерде «Наурыз мейірімі» 
қайырымдылық акциялары 
жоспарлануда. Ұлттық спорт 

түрлерінен сайыстар да өтеді. 
Осы ретте, 17 наурызда халық 
көп шоғырланған орындар-
да, орталық стадионда ұлттық 
спорт түрлерінен де сайыстар, 
тұрғындарға арналған «Спорт 
алаңдары» атты іс-шаралар 
ұйымдастырылады, – деді 
басқарма басшысы.

18 наурызда «Наурыз қор
жыны» акциясы, «Наурыз 
шапағаты», «Балаларға базар
лық», «Ертегілер елінде» секілді 
жеткіншектерге арналған іс-
шаралар өткізілмек. Қоршаған 
ортаны қорғау үшін 19 наурыз-
да жалпыхалықтық сенбілік 
болады. Ал, 20 наурыз қолөнер 
туындыларын әзірлейтін шебер-
лерге арналады. Облыстық ішкі 
саясат басқармасы 14-22 наурыз 

аралығында түрлі форматта 
барлығы 80-ге жуық іс-шараны 
өткізуді жоспарлауда.

Ұлыстың Ұлы күні – Нау-
рыз мейрамын облыс көлемінде 
жоғары деңгейде атап өту 
мақсатында барлық мәдениет 
ұйымдарында 500-ден аса іс-

шара ұйымдастырылады. Оның 
25-і облыс орталығында өтеді. 
Бұл туралы облыстық мәдениет, 
архивтер және құжаттама 
басқармасының басшысы 
Асқарбек Есжанов хабарла-
ды. «Қауышу күні облыстық 
филармонияның «Жылнама» 

атты ұлттық салт-дәстүрімізді 
насихаттауға бағытталған мә
дени шарамен бастау алды. 14-
24 наурыз аралығында облыс 
кітапханаларында «Наурыз – бе-
реке, Наурыз – мереке», «Нау
рыз тойы – мерекем, салт-дәстүр 
– берекем», «Ұлыстың Ұлы 
күні» тақырыптарында кітап 
көрмелері мен поэзия кештері, 
облыс музейлерінде «Дәстүрлер 
жаңғырығы», «Ұлттық салт-
дәстүр», «Наурыз айшықтары» 
тақырыптық экскурсиялар 
мен Ашық есік күндері және 
облыстық тарихи – өлкетану 
музейінде «Ұлттық рухани 
жаңғыру» ұлттық жобасы ая-
сында «Көшпенділер өркениеті: 
қазақтың ат әбзелдері» атты 
этнографиялық көрме ұйым
дастырылады», – деді Асқарбек 
Темірбекұлы.

Сонымен бірге 19 бен 22 
наурыз аралығында «Aray City 
Mаll» сауда орталығында «Нау
рызым – нұрлы ырысым» атты 
салт-дәстүрді айшықтайтын 
көріністер мен дәстүрлі орын
даушылардың концерттері 

ұйымдастырылып, ұлттық ойын-
дар ойнатылады.

Балалар жылына орай 21 
наурызда Ә.Тәжібаев атын
дағы облыстық әмбебап ғылыми 
кітапханасында «Балалар кітап 
әлемінде» мерекелік кеші, одан 
соң «Еркетай» балалар алаңы 
ашылады.

17-23 наурыз аралығында 
Н.Бекежанов атындағы қазақ 
академиялық музыкалық дра-
ма театрында М.Ахмановтың 
«Наурыз думан», Г.Ландудың 
«Балапан қораз», облыстық фи-
лармонияда «Әдемі» балалар те-
атр студиясының «Ұлы даланың 
ұлық тойы» атты қойылымдар 
жас бүлдіршіндерге ұсынылатын 
болады.

Оған қоса А.Тоқмағамбетов 
атындағы мәдениет үйінде 
«Көктем нұры» атты респуб
ликалық оқушылар  айтысы 
ұйымдастырылмақ. Сыр өңіріне 
Атырау, Нұр-Сұлтан қаласының 
өнер ұжымдарының гастрольдік 
қойылым-концерттері жоспар
лануда. 

«СБ» ақпарат

Наурыз мерекесі кең ауқымда тойланады

– Рахымбек Қуатбекұлы, 
Сыр жеріне қош келдіңіз! 
Өздеріңіз ұйымдастырған 
«Ата-ана – ұстаз – оқушы: 
болашаққа бағытталған 
ынтымақтастық» атты ай
мақтық форумы көздеген 
мақсатына жете алды ма? 

– Облыстық форумға бүкіл 
ауданнан 500-ге жуық ата-
ана келді. Залда ине шаншар 
жер болмады. Сапалы, мәнді, 
мағыналы өтті деп толық айта 
аламын. Форумның негізгі 
мақсаты – қоғамда саналы ата-
ана мәдениетін қалыптастыру, 
жауапкершілігін арттыру, ба
ласының болашағына бей-
жай қарамау, көбірек уақыт 
бөлу, даму процесіне толық 
атсалысу. Осы бағытта білім 
беру ұйымдарымен тығыз 
қарым-қатынаста болып, се
ріктестікте жұмыс жасауды 
көздейді. Форум соңында 
Қазалы, Арал аудандарынан 
келген ата-аналар сөз алып, 
мұндай шара бұрын-соңды 
болмағанын, алған әсерлерін 
айтып, қатысқандарына өкін
бейтіндерін жеткізді. Аудан 
көлемінде де осындай форум 
ұйымдастыру қажеттігін айт-
ты. Қызылорда қаласында 
біздің бірлестіктің филиа-
лын ашып жатырмыз. Осы 
жердегі бөлімшеде көп іс-
шара жүргізілетін бола-
ды. Қорқыт ата атындағы 
Қызылорда университетімен 
де меморандумға қол қойылды. 
Университет базасында ата-
аналар лабораториясын 
құрамыз. Ол бойынша ғылыми 
зерттеулер, жобалар жүргіземіз. 
Бұйырса үлкен нәтижелі 
жұмыстарға қол жеткіземіз 
деймін.

–	 Бұрыннан бар ата-
ана, ұстаз, оқушы арасындағы 

үштік байланыстың қарым-
қатынас деңгейі қандай деп 
ойлайсыз? Бала тәрбиесін, 
жауапкершілігін бірыңғай бі
лім беру ұйымдары мен мұға
лімге теліп қойған жоқпыз 
ба?

–	 Иә, дұрыс. Мұғалім 
өзіне берілген 45 минутында 
жоспарға сәйкес пәнін оқытуға 
міндетті. Ал оның үй ішіндегі 
жағдайына араласып, реттеу-
ге міндетті емес. Бірақ біздің 
қоғам, үкіметтік басқару жүйесі 
айналып келгенде білім беру 
саласына келіп тірелгеннен 
кейін педагогтерге жүктеліп, 
жауапкершілік мұғалімдерден 
сұралып кетті. Сондықтан да 
өткен жылы мұғалім мәртебесі 
туралы заң қабылданды. 
Олардың  әлеуметтік  статусын   
көтеру   бойынша жұмыстар 
жасалуда. Біздің бірлестіктің  
құрылғандағы бірден-бір себебі 
– мұғалімнен гөрі баланың 
тәрбиесіндегі мәселеге  ата-
ананы түйсіндіру, сезіндіру, 
сол миссияны өздеріне қайта 
жүктеп, санасын оятып, қоғамда 
жаңа өмір бастау үшін осы-
лай жолға шықтық. Қай өңірге 
барсақ та, өте жоғары бағаға ие 
болып, серіктестікке шақырту 
алудамыз. Бұл республикада  
өткізген 8-форум. Келесі үлкен 
шарамызды Ақтөбе облысын-
да ұйымдастыруға ұсыныстар 
келуде. Біздің бірлестіктің ар-
тында белгілі  бір саяси мақсат, 
жеке мүдде жоқ. Сіздің өңірде 
ашылған филиалда білікті пе-
дагогтер, қоғам қайраткерлері  
жоспар құрып, жұмыс жасай-
тын болады. Семинарлар, тре-
нингтер, олардың арасында 
жарыстар ұйымдастырып, мек-
теп пен ата-ана арасындағы 
қарым-қатынасты нығайтуға 
бағытталады. Біз тараптан ақпа

раттық, материалдық қолдау 
көрсетіледі. 

– Бүгінгі ата-аналардың 
балаға әсер ету күші 
азайған деген пікірге 
көзқарасыңызды білсек...

–	 Ол рас. Ата-аналардың 
әсер ету күшінің азаю себебін 
жұмысбастылықпен, эконо
микалық жағдайдың тұрақ
сыздығымен байланыстыруға 
болады. Материалдық жағ
даймен қамтамасыз етеміз деп, 
әкесі де, шешесі де таңертеңнен 
кешке дейін жұмыста жүреді.  
Ғаламтор тәрбиелеген балаларға  
үлкендердің сөзі  әсер ете ал-
майтын болды. Онымен қоса, 
ата-аналардың өздерінің психо
логиялық-моральдық жағдайы 
жеткілікті деңгейде емес. 
Көбіне сыртта жүріп, үйдегі 
балаға көңіл бөлмейді. Балаға 
беретін сүйіспеншілік, махаб-
бат, жылу ата-аналардың өзінде 
жоқ. Бала бір күн, екі күн, әрі 
кетсе үш күн күтер. Ал ата-ана 
жеткілікті дәрежеде өзінің жы-
луын бере алмаса бала да оны 
күтуін тоқтатып, айналадан, 
ғаламтордан, бөгде адамдар-
дан іздейді. Ата-аналар балала-
рымен біріге өмір сүру керек. 
Мысалы лифтімен тоғызыншы 
қабатқа екі адам бірге көтерілді 
десек, екі адам лифтіні 30 секунд 
бөліседі. Олар бірақ бірге өмір 
сүрмейді, танымайды. Қазіргі 
ата-аналар өкінішке қарай, 
осындай. Бір үйде тұрады, өмір 
сүреді, әрқайсысының көңілі әр 
жақта. Тіпті бір дастарханның 
басында отырғанда да ұялы 
телефонға телміріп, баласының 
асты қалай жегеніне де на-
зар салмайтындар бар. Балаға 
күнделікті шын ықыласпен 
бөлетін 20 минут уақыттың өзі 
жеткілікті. Форумда тренерлер 
осы аз уақытта балаға қалай са-
палы уақыт өткізуге болатыны, 
көңілін қалай аулау керектігі 
жайлы әдіс-тәсілдерін үйретті.

–	 Уақыт бөліп, сұхбат 
бергеніңізге рақмет!

Айсәуле ҚАРАПАЕВА,
«Сыр бойы».

Суретті түсірген 
Нұрболат НҰРЖАУБАЙ

Ұрпақ тәрбиесі қашанда өзінің өзектілігін  жоймаған. 
Бүгінгінің балаларының түсінік-пайымы, ұстанымы 
бөлек. Қоғам болып оларды қалай дұрыс бағыт-бағдарға 
жетелейміз? Ата-аналарға тәрбие беру мәселесінде қандай 
көмек береміз? Осы сауалдар төңірегінде өңірге келген 
«Сенімен болашақ» республикалық ата-аналар қоғамдық 
бірлестігінің төрағасы Рақымбек Жолаевпен аз-кем 
әңгімелесіп үлгерген едік.

Бала – ата-ананың 
айнасы

Оның өмір жолы, ел игілігіне 
атқарған қызметі, жақсылық 
пен ізгілікке, адамгершілік 
пен адалдыққа, әділдік пен 
тазалыққа толы тұлғалық 
ұстанымдары – тек өзінің ғана 
абырой-беделі емес, әсіресе 
өскелең жас ұрпаққа өнеге. Де-
генмен, араға қанша уақыт са-
лып, досың туралы өткен шақта 
ой айту оңай емес екен. Өмір бар 
жерде, өлім бар. Тағдырдың жа-
зуы солай десек те, аңқылдаған 
ақ көңіл азаматтың арамыздан 
ертерек кетіп қалғаны бәріміздің 
жанымызға батады.

Сәкеңмен сонау 1967 жыл-
дан бері таныспыз. Сол кездегі 
Жаңақала совхозы, қазіргі 
Т.Көмекбаев ауылындағы №185 
орта мектептің 8-сыныбында 
оқитын кезіміз еді. Серік до-
сымыз бізге сол жылы ауысып 
келіп, содан орта мектепті бірге 
бітірдік. Кейінгі өмір жолы да 
көз алдымызда. 1969 жылы Ал-
маты қаласындағы ауа райын 
бақылайтын оқуға түсіп, радио-
бақылаушы мамандығын алып 
шықты.

1973 жылы арнайы жол
дамамен «Қарақ» ауа райын 
бақылайтын станциясына аға-
техник  радио-бақылаушы бо-
лып жұмысқа қабылданып, 1974 
жылы станция бастығы болды. 
Өз саласында түрлі қызмет саты-
сынан өтіп, тынымсыз ізденіп, 
біліктілігін жетілдірумен болған 
ол 1979 жылы Ташкент Метео-
рология техникумын бітірді. Ал, 
1991 жылы Ленинград гидроме-
теорология институтын метео-
рология мамандығы бойынша 
бітіріп шықты.

Қазақта «бекзат» деген 
ғибратты сөз бар. Қақ-соқпен 
жұмысы жоқ, тура жүріп 
тұратын, іші де, сырты да таза 
адамдарды айтады. Міне, Серік 
Нұрмаханұлы бекзат болмысты 
азаматтың өзі. Ол адамдықтың 
арда қасиетін аялап, кісіліктің 
келбетіне дақ түсірмей, бай-
ыпты қалыпта ұстанып, айна-
ласына нұрын шашып жүретін 
тұлға еді. Ең үлкен байлығы – өз 
саласындағы еңбегі болды. Оған 
саналы ғұмырын арнады.

Серік Нұрмаханұлының 
ғұмыр дерегінде өмірінің 
ақырына дейін кәсіби ма
мандығына деген адалдығын 
жоғалтпағанын көреміз. Ол 1991 
жылдан бастап Қызылорда об
лыстық ауа райын бақылайтын 
орталықтың басшысы қызметін 
өмірінің соңына дейін атқарды. 

Жарты ғасырлық қызмет жолы 
осындай үлкен белестерге толы 
болды. Метеорология сала
сының өркендеуіне зор үлес 
қосып, еңбек сіңірген азамат деп 
толық айтуға болады.

Елге жасаған жақсылы
ғымен, игі істерімен адами 
болмысы жарқын. Өмірді сәу
лелі етер құдіреттің безбені 
де осы болар. Бұл адамның 
адамгершілігі мен ішкі жан 
дүниесінің тазалығынан бастау 
алса керек. Серік қаршадайынан 
таза болды, үлкендердің ақадал 
батасын алып өсті.

Пайымы терең парасат иесі 
жауапкершілігі мол мемлекеттік 
қызметті атқару барысында 
абыройсыз болған жоқ. Жоғары 
дәрежелі мемлекеттік мара
паттарға ие болды.

Айталық, 1979 жылы 
«Социалистік Еңбек жарысы
ның жеңімпазы» төсбелгісімен, 
1980 жылы метеорология сала-
сына сүбелі үлес қосқаны үшін 
«Құрмет» грамотасымен мара
патталды. 1982 жылы Қазақ КСР 
Жоғары Кеңес Президиумының 
Құрмет грамотасымен марапат
талды. 1984 жылы жоғары өнді
рістік көрсеткіштері үшін Қазақ 
КСР «Он бірінші бесжылдықтың 
екпіндісі» төсбелгісіне ие болды. 
Біліктілігі мен білімі, даралығы 
талайды тәнті еткен іскер ма-
ман ұжым ортасында айрықша 
абыройға ие болды. Үнемі 
ізденісте жүретіндігімен айнала-
сынан алда болуға ұмтылды.

Біз Сәкеңмен жәй ғана 
сыныптастар емес, жан дүниеміз 
жақын, өмірлік көзқарас
тарымыз ұқсас, пікірлеріміз бір 
арнаға тоғысатын достар едік. 
1975 жылы Сәкең мен Тайшаның 
шаңырақ көтеру тойында жігіт 
жолдас болу қызметі маған 
бұйырып, арамыздағы өзара 
достығымыздың белгісіндей 
болған.

Оның ата-анасы да елге 
сыйлы, ауыл-аймақтың айбаты  
болған  абыройлы  жандар тұғын. 
Осындай кісілердің тәрбиесін 
көрген менің досым да ақжарқын 
азамат болатын. Табиғатынан 
таза, адалдықты жаны сүйетін, 
қасындағыларға қамқор, жанын
дағыларға жанашыр бола білетін 
жайсаң жан еді. Жұмысына 
деген тиянақтылығы, ұқыпты
лығы, жауапкершілігі жоғары 
болатын. Ардақты азамат 2006 
жылдың 3 желтоқсанында қара
пайым қалпы мен азаматтық 
болмысын жоғалтпаған күйінде 

арамыздан мәңгілік сапарына ат-
танып кете барды.

Десе де, соңында ізін 
жалғайтын ұлағатты ұрпағы 
мен асыл жары қалды. Бүгінде 
Сәкеңнен өрбіген Нұрлан, Рус-
лан мен Қуаныш та азамат 
атанып, өз алдарына бір-бір 
үй болып, аналары Тайша-
ны орталарында бағып-қағып 
отырғанына сырттай сүйсінеміз. 
Кенже ұлы Саят бүгінде На-
зарбаев зияткерлік мектебінің 
12-сынып оқушысы.

Серік адам жанын ізгі
лендіретін, осынау ғұмырды 
сәулелі ететін құдіретті еңбектен 
іздеді. Ол қасаң тірліктің қағи
даттарына емес, жақсылықтарға 
жан жүрегімен сеніп, өмірдің 
мәні мен мағынасын елге де-
ген қалтқысыз сүйіспеншілікке 
ұластыра білді.

Кім-кімнің де болмасын 
өткен жолы мен өмір өзенінің 
өз тарихы бар. Ғұмырын ұла
ғатпен өрген, кісілікпен көм
керген тұлға Серік Алматов ме-
теорология саласын дамытуға 
үлесін қосып, елге, ұлтқа де-
ген жанашырлығын сүйіс
пеншілікке ұластыра білді. 
Бәсі бөлек биіктерге ұмтылып, 
бүкіл болмыс-бітімімен ұлағат
тылыққа талпынды. Әркез 
байыпты бастамалардың басы-
қасында жүріп, адамдықтың ұс
тыны мен елдің игілігіне тірек 
ете білді.

Онымен дендеп сөйле
сіп, тереңірек сыр бөліскен 
адам баяғы дала даналарының 
сынығы екенін аңғара бас
тайтын. Ақтық деміне дейін жан 
досым болып, өзіме қамқорлығы 
мен қолдауын сезінген досым 
Серіктің көзі тірі болғанда биыл 
70 жасқа келер еді. Сондықтан 
оған деген ізгі сыйластық құр
метімді қалам арқылы жеткізуді 
жөн көрдім. Ол туралы өте көп 
жазуға болады. Бірақ оған менің 
өрем жетер ме екен деп те ойлай-
мын. Бойындағы көп қырларын 
бөліп-бөліп жазсам да ұзаққа 
созылар еді. Өйткені ол кісінің 
өмірі – бір әңгіменің желісіне 
сыймайтын, бір кітаптың арна-
сынан асып түсер ғибратқа толы.

Абдулай ҚОЙШЫБАЕВ

Өнегелі өмір

Адам баласына тарихтың беретін үлкен бағасы – 
есіміңді ел жадында қалдыру. Тарих мұны қай қырымен 
екшеп алады? Әрине саналы ғұмырыңда айналаңа істеген 
игі істерің мен халқыңа көрсеткен адамгершілігіңмен, аза
маттығыңмен өзгелерден ерекшеленесің. Парасаттылық 
пен қарапайымдылығы, адалдығы мен кәсібилігін ту ет-
кен, Қызылорда облысының метеорология саласына еселі 
еңбек сіңірген Серік Нұрмаханұлы Алматов туралы айту 
досы ретіндегі адамдық парыздарымның бірі деп білемін.

Екі жылдан бері дүниені дүрбелеңге салған панде-
мия салдарынан елімізде Наурыз мерекесі кең көлемде 
тойланбаған еді. Биыл Ұлыстың Ұлы күні орталық алаңда 
барлық сән-салтанатымен аталып өтеді. Жұртшылық үшін 
жағымды жаңалықты өңірлік коммуникациялар қызметінде 
өткен баспасөз конференциясында облыстық ішкі саясат 
басқармасының басшысы Мира Қазбекова бөлісті.

ҚР Бәсекелестікті қорғау және 
дамыту агенттігінің облыс бо
йынша департаменті қант бағасына 
мониторинг жүргізу барысында 
бағаның өсуі анықталды.

Осыған байланысты, қазіргі 
уақытта департамент қантты 
көтерме саудада өткізу нарығына 
талдау жүргізуде және көтерме 
жеткізушілер атына үстемдік 
үлесін анықтау үшін сұрау са-

лулар жіберілді. Осы талдаудың 
қорытындысы бойынша департа
мент қант бағасының алып
сатарлық өсуін жүргізген нарық 
субъектілеріне қатысты монопо
лияға қарсы ден қою шараларын 
қабылдайды және дүрлігуге жол 
бермеуге шақырады.

Департамент бәсекелестікке 
қарсы келісімдер мен келісілген 
іс-әрекеттердің, сондай-ақ үстем 

жағдайды теріс пайдаланудың 
нәтижесінде бағаны алыпсатарлық 
ұстап тұру заңсыз алынған пайда 
тәркілене отырып, табыстың 3-5%-і 
мөлшерінде әкімшілік айыппұл 
салуға әкеп соғатынын ескертеді.

Бәсекелестікті қорғау және 
дамыту агенттігінің 

облыс бойынша 
департаменті

Дүрлігуге негіз жоқ


